
УФ-м и Президент Путин Владимир къы-

дигъэкIа унафэм ипкъ иткIэ, Чайкэ Юрий 
Яков и къуэр ягъэувыжащ УФ-м и Прези-
дентым Кавказ Ищхъэрэ федеральнэ 
щIыналъэм щиIэ полномочнэ лIыкIуэу. 

А къулыкъур илъэси 4 блэкIам къриубыдэу 
къызыхуэтыншэу зэрихьащ Чайкэ Юрий, 
КИФЩI-м и социально-экономикэм и унэ-
тIыныгъэ псоми зыужьыныгъэ яригъэгъуэ-
ту, къэралым и Iэтащхьэм щIыналъэхэм я 
пашэхэм яхуигъэува къалэнхэр дагъуэншэу 
игъэзэщIау. 

«Сигуми си псэми къабгъэдэкIыу Юрий 
Яков и къуэм сохъуэхъу жэуаплыныгъэ 
 лъагэ зыпылъ IэнатIэм зэрытрагъэувам па-
пщIэ. Апхуэдэуи фIыщIэ ин хузощI, Къэбэр-
дей-Балъкъэр Республикэм гулъытэшхуэ 
дапщэщи къызэрыхуищIым щхьэкIэ, - пол-
но мочнэ лIыкIуэм зэрызыхуигъазэ хъуэ хъум  
щыжеIэ  КъБР-м и Iэтащхьэ КIуэкIуэ Казбек. 
– Узыншагъэ быдэ иIэну, Кавказ Ищхъэрэ 
федеральнэ щIыналъэм и цIыхухэм яфI 
 къы зэрыкI IуэхугъуэфIхэм я жэрдэм-
щIакIуэу дяпэкIи щытыну ди гуапэщ».

КъБР-м и Iэтащхьэ КIуэкIуэ Каз-
бек Правительствэм хэтхэм я гъусэу 
иригъэкIуэкIащ щIыналъэм дяпэкIэ 
зэрызиужьыпхъэм щытепсэлъыхьа 
зэIущIэ. 

АБЫ ПЭУБЛЭ псалъэу КIуэкIуэ 
Каз бек щыжиIащ: «УФ-м и Президен-
тым ди къэралым 2030 гъэ пщIондэ, 
нэхъ убгъуауэ 2036 гъэм нэс зэрызи-
ужьынум ехьэлIауэ накъыгъэм и 7-м 
къы дэкIа Унафэм гурыIуэгъуэ тщи-
щIащ къэ ралми щIыналъэ щхьэхуэхэ-
ми яIэ къа лэнхэр, зэлэжьыпхъэ Iуэху-
хэр, зыхущIэкъупхъэ зыужьыныгъэр. 
Къэ кIуэну щIэблэм зыхэпсэукIын ду-
ней иIэн папщIэ, ахэр IубгъэкIуэт мы-
хъуну защIэщ». 

Республикэм и Iэтащхьэм къыхи-
гъэщащ УФ-м и Правительствэм 
 игъэхьэзыру къэралым  игъуэ тын хуей 
зыужьыныгъэмрэ лъэпкъ проектхэм-
кIэ УФ-м и Президентым дэлажьэ Со-
ветым фокIадэм и 1-р къэмысу Iэри-
гъэхьэн хуей зэфIэгъэкIыпхъэхэр зэ-
ры зэхагъэувэр.  

А лэжьыгъэ дыдэри ди щIыналъэм 
щокIуэкI. КъБР-м и Iэтащхьэм Зыу-
жьыныгъэмрэ лъэпкъ проектхэмкIэ 
дэлажьэ советым хэтхэр мэлы-
жьыхьым и пэм тепсэлъыхьащ гу-
лъытэ зыхуэщIыпхъэхэмрэ зыхуа-
гъэу выж къалэнхэр зэрызрагъэхъу-
лIэну Iэмалхэмрэ. Мазаем щыщIэ-
дзауэ къудамэ хэхахэр зочэнджэщ. 
КIуэкIуэ Казбек къыхигъэщащ 2030 
гъэ пщIондэ щIыналъэм и хэхъуэр 
(ВРП) сом мелард 700-м нагъэсыну 
къалэн зэрызыщащIыжыр, цIыху 
щхьэ хуэхэм я хэхъуэр псори зэхэту 
сом мелард 45-м нагъэсыфыну 
 щогугъ. 

А къалэнхэм дазэрылъэIэсын Iэ-
мал рэ бгъэдыхьэпIэрэ диIэщ. ЩIы-
налъэм и унафэр зезыхьэхэм я му-

радщ лэжьыгъэр щIагъэхуэбжьэну, 
хьэ пшып хьэзыр къыщIэзыгъэкI 
Iуэху щIапIэхэр нэхъыбэ ящIыну, 
 щIыналъэм и хэхъуэм хэлъхьэныгъэ 
нэхъ ин хуэзыщIыфынум тещIыхьауэ. 
Мэкъу мэш IэнатIэм, промышлен нос-
тым рэ гидроэнергетикэмрэ я зыу-
жьы ныгъэр, щIым къыщIах хъугъуэ-
фIы гъуэхэр  нэхъ зэлIэлIапхъэу къа-
лъытахэм хеубыдэ, нэгъуэщI мурад-
хэри яIэщ. 

Къызэхуэсахэм гулъытэшхуэ хуа-
щIащ туризмэм и зыужьыныгъэм еп-
ха Iуэхугъуэхэми. Зэрыхуагъэфащэм-
кIэ, 2030 гъэм ирихьэлIэу ди деж 
зыщызыплъыхьыну къакIуэхэм я 
бжыгъэр цIыху мелуан 2,5-м нэсы-
нущ, езы къудамэм республикэм и хэ-
хъуэм хуищI хэлъхьэныгъэр проценти 
8-кIэ хэхъуэнущ. Республикэм и 
 Iэтащхьэм къыхигъэщащ: «Къэра-
лым и Правительствэми «Кавказ.
РФ» Iуэху щIапIэми куэд зэфIагъэкI 
«Эльбрус» зыгъэпсэхупIэм зиужьын 
папщIэ. 2024-2026 гъэхэм абы и бю-
джетым къахалъхьэнущ сом мелард 
14,5-рэ. «Налшык» бальнеологическэ 
зыгъэпсэхупIэм и Iэмалхэми зед-
гъэубгъуну ди мурадщ, нэгъуэщI 
Iуэхухэми догупсыс». 

ЗэIущIэм къыщыпсэлъахэр зэре-
плъымкIэ, зыхуагъэувыжа къалэнхэр 
ягъэзащIэмэ, республикэм щып-
сэухэм я гъащIэр ефIэкIуэнущ, яIэ хэ-
хъуэри нэхъыбэ хъунущ, уеблэмэ 
Урысейм щызекIуэ улахуэхэм ялъэ-
щIыхьэжынурэ ящхьэдэхыфынущ. 

КъБР-м и Правительствэм и Уна-
фэщI Мусуков Алий къызэхуэсахэр 
щыгъуазэ ищIащ 2030 гъэ пщIондэ 
зыхуагъэувыж къалэнхэм ехьэлIауэ 
зэфIагъэкI лэжьыгъэхэм. Республи-
кэм и Правительствэм унэтIыныгъэ 11 
къигъэнэIуащ социальнэ зыужьыны-

гъэм, экономикэм, инфраструктурэм 
зегъэубгъуным я лэныкъуэкIэ зэфIэ-
хын хуейуэ. Дэтхэнэ зы Iуэхугъуэри зэ-
манымрэ Iуэхум ирахьэлIапхъэхэмрэ 
елъытауэ щагъэзэщIэфыну пIалъэм 
япэу тепсэлъыхьащ. Псалъэм къы дэ-
кIуэу, цIыхухэр илъэс 80 нэхърэ мы-
нэхъ мащIэу псэуным дыхуэкIуэн 
зэрыхуейм и гугъу ящIащ. Нэхъыбэу 
ар елъытащ медицинэ дэIэпыкъуны-
гъэхэм зэрызаужьым. Республикэм 
къалэн зыщещIыж узыншагъэм щы-
кIэлъыплъ IуэхущIапIэу 40 щIэуэ 
иухуэну, 50 зэIузэпэщ ищIыжыну, 
ахэр зэманым декIу Iэмэпсымэрэ ма-
шинэкIэ къызэригъэпэщыну. Егъэ-
джэныгъэм и IуэхукIэ республикэм и 
мурадщ сабий IыгъыпIэщIэу 37-рэ 
иухуэну, 199-рэ зэIузэпэщ ищIыжыну. 
Школ псори пщэдджыжь еджэу щIын 
хуейщ, я щIэныгъэм  хэзыгъэ хъуэ ну 
хуейхэм Iэмал етыпхъэщ.  Къи- 
 нэмыщIауэ къалэн зыщащIыж щэн-
хабзэ IуэхущIапIи 134-рэ яухуэну, 
спор тым тещIыхьауэ – 84-рэ. Эконо-
ми кэм и лъэныкъуэкIэ мэкъумэш-
хэкIыу къыщIагъэкIыр тIукIэ ягъэбэ-
гъуэну, Iэщ зехуэным зи мылъку хэ-
зылъхьэфыну хьэрычэтыщIэхэр абы 
зэрытрагъэгушхуэн Iэмал къагъуэты-
ну, нэхъ куууэ ерыскъым елэжь техно-
логиехэм зрагъэубгъуну я мурадщ. 
АдэкIи пащэнущ гъуэгу, псэупIэ 
 инфраструктурэм зрагъэужьыным. 
Илъэ сым и кIэм хьэзыр хъун хуейщ 
республикэм сыт и лъэныкъуэкIи зи-
ужьынымкIэ зыхуигъэувыж къалэн-
хэр къэзыгъэнаIуэ дэфтэрхэр. 

КIуэкIуэ Казбек министерствэ псо-
ри къыхуриджащ езыхэр зэпхыжа 
къэрал министерствэхэм жыджэру 
ядэлэжьэну, республикэм щыпсэухэр 
зыхуэныкъуэ псоми хуэфащэ гулъытэ 
хуащIыну.

Къэралым и щIыналъэхэм 
я цIыхухэр зыхуеину про-
мыш леннэ продукцэкIэ, 
еры с къыкIэ къызэгъэпэ щы-
нымкIэ, зыхуэныкъуэ Iуэ ху-   
т хьэбзэхэр яхуэщIэнымкIэ 
Къэбэрдей-Балъкъэрыр 
Уры сейм щынэхъыфIхэм 
яхы хьащ. 

Кавказ Ищхъэрэм и щIына-
лъэхэм ящыщу ди республи-
кэм нэмыщI а гупым хэтщ Ин-
гушымрэ Ставрополь крайм-
рэ. Абы къыдэкIуэу, хьэп шы-
пым, ерыскъым трагъэкIуадэ 
ахъшэм и куэдагъыр мазэм 
къриубыдэу Ингушым щы-
нэхъ мащIэ дыдэщ. 

РИА «Новости» хъыбарегъа-
щIэ IэнатIэм иджыблагъэ ири-
гъэкIуэкIа къэпщытэныгъэ-
хэм къызэрагъэлъэгъуамкIэ, 
2023 гъэм Ингушым и цIыху-
хэр зыхуеину промышленнэ 
продукцэхэр, хьэпшыпхэр, 
ерыс къыр къащэхун, зыхуэны-
къуэ Iуэхутхьэбзэхэр зрагъэ-
гъуэтын папщIэ ахъшэу ягъэ-
кIуэдым и куэдагъым процент 
17,2-кIэ хэхъуащ икIи абыкIэ 
къэралым бжьыпэр щиубы-
дащ. 

Ставрополь крайр мыб-
дежым щыеплIанэщ – про-
цент 12,4-рэ. Къэбэрдей-
Балъ къэрыр еянэщ – хьэп-
шып хэмрэ ерыскъымрэ тра-
гъэ кIуадэм и куэдагъым 
про центи 10,7-кIэ хэхъуащ. 
Гъэ щIэгъуэнращи, КИФЩI-м 
щыпсэухэм зыхуэныкъуэхэм 
трагъэкIуадэ ахъшэм и куэда-
гъыр ику иту куэдкIэ къыкIэ-
рыхуркъым къэралым и ад-
рей щIыналъэхэм щыпсэухэм 
ягъэкIуэдым. 

Зы мазэм къриубыдэу къы-
зэ рыгуэкI цIыхум хьэпшып-
хэм, ерыскъым сом мин 27-рэ 
трегъэкIуадэ, Iуэхутхьэбзэхэм 
- сом мини 8,4-рэ, шхапIэхэм – 
сом мин 1,6-рэ къыщIенэ. 
ЗэрыгурыIуэгъуэщи, а уасэхэр 
щIыналъэхэм фIыуэ щызэщ-
хьэщокI. Псалъэм папщIэ, 
УФ-м и къалащхьэм щыпсэум 
мазэм и кIуэцIкIэ сом мин 
 66-м зрегъэкъу. Къэралым и 
щIыналъи 4-м щыпсэухэр сом 
мин 15-кIэ «зэфIокI», нэ-
гъуэщI щIыналъэ 11-м – сом 

Аргуэру дзыхь кърагъэз

Мэзкуу щагъэлъэгъуэнущ

КЪЭРЭШЕЙ-ШЭРДЖЭС. Москва щекIуэкI 
«Урысей» дунейпсо гъэлъэгъуэныгъэ-фо-
румым накъыгъэм и 17-м утыку къыщрахьэ-
нущ КъШР-м зыплъыхьакIуэхэр иригъэблэ-
гъэн папщIэ бгъэдэлъ зэфIэкIыр зыгъэбел-
джылы программэ. Ар ягъэхьэзыращ «Ту-
ризмымрэ хьэщIэхэр зэрырагъэблагъэ 
хабзэхэмрэ» лъэпкъ проектым тету. 

КЪЕКIУАЛIЭХЭР щагъэгъуэзэнущ щIына-
лъэм и турист гъуэгуанэ хьэлэмэтхэм. 

ЩIыналъэм дыщыпашэщ
Урысейм СтатистикэмкIэ и къэрал управленэм 

иджыблагъэ къызэритамкIэ, Къэбэрдей-Балъкъэ-
рым и цIыхухэм ахъшэу къаIэрыхьэм и куэдагъым 
процент 18-кIэ хэхъуащ, нэгъабэ щыIа бжыгъэхэм 
елъытауэ. АбыкIэ къэралым и щIыналъэхэм ди рес-
публикэм япэ увыпIэр щиIыгъщ.

КъБР-м къыкIэлъокIуэ Тюмень, Новосибирск област-
хэр, Чуваш Республикэр. Абыхэм я цIыхухэм я ахъшэ хэ-
хъуэр проценти 10 – 11-кIэ нэхъыбэ хъуащ.

Ди щIыналъэм и цIыхухэм ахъшэу къаIэрыхьэм 
зэрыхэхъуар зи фIыгъэр социальнэ пособиеу уна-
гъуэхэм ират сабий ахъшэхэрщ. Нэгъабэ а Iуэхугъуэхэм 
хухахащ сом мелард 30. Абы нэмыщI, мыхьэнэ зиIэщ 
республикэм и экономикэм иужьрей илъэсхэм къи-
гъэлъагъуэ и хэхъуэхэр, псом хуэмыдэу, мэкъумэш-
промышленнэ комплексым, турист IэнатIэм, лэжьа-
пIэншэхэм я бжыгъэм зэрыкIэрыху зэпытыр, цIыхухэм 
я улахуэм, бюджет IэнатIэм щылажьэхэри яхэту, зэры-
хэхъуэр.

Къыхэгъэшыпхъэщ, нэгъабэ уасэхэм зэрыхэхъуэм 
къыдэкIуэу, цIыхухэм я лэжьапщIэр проценти 6,4-кIэ 
нэхъыбэ зэрыхъуар. Къэбэрдей-Балъкъэрым и Iэта-
щхьэ КIуэкIуэ Казбек и унафэкIэ, бюджет IэнатIэхэм 
пэрытхэм я улахуэм мы гъэм иджыри проценти 10-кIэ 
хухагъэхъуэнущ.

Къуажэдэсхэм
я тыншыпIэм хуэщIауэ

Дзэлыкъуэ щIыналъэм цIыхухэр куэду щызэхуэс 
щIыпIэ зэхуэмыдэу метр зэбгъузэнатIэ мин 15-м 
 щIигъу зэIузэпэщ мы гъэм щащIынущ.

АПХУЭДЭ IуэхущIапIэ екIухэр мыгувэу хьэзыр щы-
хъунущ Шордакъ, Дзэлыкъуэдэс, Хьэбэз къуажэхэм. 
Жылэдэсхэм яIэнущ лъэс лъагъуэ зэпэщхэр, сабий 
джэгупIэхэр, зыгъэпсэхупIэхэр, абыхэм деж иджырей 
уэздыгъэхэр щыпадзэнущ, архитектурэ теплъэ дахэхэр 
иратынущ.

Иджыпсту а щIыпIэхэм щIыр хуагъэхьэзыр, асфаль-
тыжьхэр тратхъунщIыкI, зэтес ящI.

Лэжьыгъэхэр зэфIэкIа нэужь, къуажэдэсхэм зы-
гъэпсэхупIэ тыншхэр яIэ хъунущ, щызэхуэсу, я нэгу 
зыщрагъэужьу, Iуэхугъуэ гуэрхэри щрагъэкIуэкI хъууэ. 
Ар зи фIыгъэр «Жылэхэр зэIузэпэщ щIын» къэрал про-
ектым а къуажэхэр зэрыхагъэхьарщ.

БАТОКЪУЭ Албэч.

Мылъку

ЦIыхухэр я щIэныгъэм щеплъыжыфынущ са-
угъэтхэр щагуэш викторинэхэм, лъэпкъ 
 къафэхэм теухуа мастер-классхэм хэтыфы-
нущ, апхуэдэуи кIэлъыплъыфынущ цыр зэ-
радж, зэрызэIуащэ щIыкIэм.

 ХьэщIэхэм зыIуагъэхуэнущ Къэрэшей-Шэр-
джэсым щагъэхьэзыра ерыскъыгъуэхэр: пса-
лъэм папщIэ, мэзым щызэхуахьэса, фокIэ 
зэхэщIа къущхьэхъу шей зэмылIэужьыгъуэ-
хэр. Программэр ягъэдэхэнущ Kavkaz Dance 
цIыхубэ къафэм и артистхэм. 

Унагъуэр - лъапIэныгъэщ

АДЫГЕЙ. АР-м и Iэтащхьэ КъумпIыл Мурат 

щIыналъэм щыпсэухэм ехъуэхъуащ Уна-
гъуэм и махуэмкIэ. Абы къыхигъэщхьэху-
кIащ цIыхум и дежкIэ унагъуэм, лъагъуны-
гъэм, зэхуэпэжыныгъэм, пщIэ зэхуэ щIы-
ным, зэдэIэпыкъуным хуэдэ лъапIэныгъэ-
хэм мыхьэнэшхуэ зэриIэр. Унагъуэ быдэмрэ 
абы къыдекIуэкI хабзэхэмрэ ди къэралым и 
лъабжьэщ, лъэпкъ куэду зэхэт урысей 
цIыхубэм, ди къэралым я тхыдэм пызыщэщ. 
Аращ ди Хэкум и къарумрэ лъэщагъымрэ я 
лъабжьэр къыщежьэр. 

- УРЫСЕЙ Федерацэм и Президент Путин 
Владимир и жэрдэмкIэ мы гъэр Унагъуэм и 
илъэсу зэрагъэувам нэхъри игъэбыдэн хуейщ 
унагъуэм рэ абы ехьэлIа лъапIэныгъэхэмрэ. 
Ар яхуэгъэзащ адэ-анэхэм, псом хуэмыдэу 
бын куэд  щапI унагъуэхэм я пщIэр къэIэ-
тыным. Си фIэщ мэхъу зэгурыIуэ-зэдэIуэжу 
псэу икIи  гъащIэм ехъулIэ унагъуэхэр нэ-
хъыбэху ди жылагъуэр зэрефIакIуэр, Урысейр 
нэхъ быдэ икIи нэхъ лъэщ зэрыхъур, - жиIащ 
Адыгейм и Iэтащхьэм. 

Япэ президентым теухуауэ

АБХЪАЗ. Сыхъум къыщызэ Iуахащ 
 Аб хъа зым и япэ президент Ардзинбэ Вла-
дислав къызэралъхурэ илъэс 79-рэ зэрыри-
къум теухуа сурэт выставкэ. Зауэ щIы хьым 
и музейм щагъэлъагъуэ иджырей Абхъаз 
къэралыр къызэзыгъэпэща, еджагъэшхуэ 
цIэрыIуэм и гъащIэм рэ  гуащIэмрэ теухуауэ 
езым и уней архивым къыхаха сурэтхэр. 
 Ардзинбэ и цIэр зезыхьэ музейм и щIы-

хьэпIэм щагъэуващ Абхъаз АССР-м и Совет 
Нэхъыщхьэм щиунафэщIам ар лэжьапIэ 
зэрыкIуэу щыта «Волга» ГАЗ 2410 автомоби-
лыр. 

ЛЪЭПКЪ лIыхъужьыр щыщIалъхьа Эшерэ 
Ищхъэрэ къуажэм абы и кхъащхьэм деж удз 
гъэгъа Iэрамэхэр щызыгъэтIылъахэм яхэтащ 
къэралым и президент Бжание Аслъэн, вице-
президент Гунбэ Бадрэ, Парламентым и 
унафэщI Ашубэ Лашэ, депутатхэр, жылагъуэм 
и лIыкIуэхэр, и благъэхэмрэ Iыхьлыхэмрэ.

Фигу къэдгъэкIыжынщи, Ардзинбэ Вла-
дислав 1990 - 2004 гъэхэм Абхъазым и прези-
денту щытащ. Ар дунейм ехыжащ 2010 гъэм 
накъыгъэм и 4-м.

УЭРДОКЪУЭ Женя.

мин 25-м фIагъэкIыркъым 
хьэпшыпхэм, ерыскъым, н.къ. 
трагъэкIуадэр. 

Кавказ Ищхъэрэм и щIына-
лъэхэм щыпсэухэм хьэпшып-
хэм, ерыскъым ику иту тра-
гъэкIуадэ ахъшэм дыщытеп-
сэлъыхьакIэ, иджы къэдгъэ-
лъэгъуэнщ абыхэм хэхъуэу 
яIэр зыхуэдизыр. Ари гъэщIэ-
гъуэнщ. Иджырей рейтингым 
къызэрыхэщымкIэ, къэралым 
и щIыналъэхэм ящыщу 
 КИФЩI-м хыхьэ Ингушым, 
Шэ шэ ным, Къэбэрдей-Балъ-
къэ рым, Къэрэшей-Шэр джэ-
сым къы щахь улахуэм и куэ-
дагъымкIэ иужь дыдэ итхэм 
яхэтщ.

Псалъэм къыдэкIуэу, хьэп-
шып хэмкIэ, ерыскъымкIэ, 
н.къ.  щIэупщIэр Ингушым 
щы нэхъ ину щытми, хэхъуэу 
яIэм кIи псоми къакIэроху. 
Урысейм ику иту къыщахь ула-
хуэм нэхърэ нэхъыбэ а рес-
публикэм къыщызыхьхэр про-
цент бжыгъэкIэ 8,8-рэщ зэры-
хъур. Шэшэнымрэ Къэ бэр де й-
Балъкъэрымрэ – пр о  центи 
10,1-рэ, Къэрэшей-Шэрджэ-
сым «къулейхэр» процент 
11,3-рэ щохъу. 

Дагъыстэным и Iуэхур абы-
кIэ тIэкIу нэхъыфIщ – процент 
13-м я лэжьапщIэр нэхъыбэщ, 
къэралым ику иту къыщахь 
улахуэм нэхърэ. Рейтингым 
абыкIэ 78-нэ увыпIэр щиубы-
дащ. Ставрополь крайм – про-
цент 14,5-м – рейтингым 75-нэ 
увыпIэр щиIыгъщ. Къэралым 
ику иту щат улахуэм елъытауэ 
псом нэхърэ нэхъыбэ къыща-
хьыр Осетие Ищхъэрэ - Ала-
ниерщ – процент 15,6-м. 
 Абы кIэ ар 70-нэ увыпIэм 
щытщ. 

Къэралым и щIыналъэхэм 
щат улахуэхэр я куэдагъкIэ 
щIызэтемыхуэм и щхьэусы-
гъуэу экспертхэм къалъытар 
мыращ: ищхъэрэ щIыналъэ 
пхыдзахэм щIыуэпсым и 
 хъугъуэфIыгъуэхэр, гъэтIы-
лъы гъэхэр куэду къыщыщIах, 
про мышленностым фIыуэ зы-
щиужьащ, абы къыхэкIыуи, 
улахуэр щынэхъ инщ. Аращ 
Ямало-Ненецкэ огругым къы-
щахь ахъшэр Урысей Ипщэм 
щыIэм нэхърэ хуэдэ зыб-
жанэкIэ щIэнэхъыбэр. Дауи, 
мэкъумэшымрэ туризмэмрэ 
апхуэдиз хэхъуэ къуатыр-
къым, щIыдагъэм, газым, 
 гъущIым къащIэкIым ебгъа-
пщэмэ. 

ХЬЭЩЫКЪУЕЙ Олег.

КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ

2024 гъэм и етIуанэ илъэс ныкъуэм щIэджы кIа кIуэхэм 
яIэ рыхьэну га зет хэмрэ журналхэмрэ Iэ щы щIадз зэ-
маным щIи дзащ.«Адыгэ псалъэ»  га  зе тыр зыIэ рыхьэну 
 хуей   хэм хъыбар фыдогъащIэ - ар къевгъэхьын пап щIэ Iэ 
щыщIэвдз  хъу нущ Уры сей  пощ тым и дэтхэнэ IуэхущIа-
пIэми.

Мази 6-м «Адыгэ псалъэ» газетым и уасэщ:
унэм ныфхуахьыну фы хуей мэ - сом 897-рэ кIэ пIейкIэ 

96-рэ;
фэ езым пощтым къы щы ф щ  тэжынумэ - сом 814-рэ 

кIэ пIейкIэ 26-рэ.

Ди индексыр П5894

«Адыгэ псалъэр» 
къезыгъэхьхэм папщIэ

Дунейм
щыхъыбархэр

Зыгъэхьэзырар 
ЩХЬЭЩЭМЫЩI Изэщ.

Мыгъуащэрэ  щымыуэрэ  щыIэкъым.
Лъэпкъ Iущыгъэ:

2024  гъэр Унагъуэм  и  илъэсщ

ЩIДАА

Мы гъэм илъэс 30 мэхъури щIыналъэ 
куэдым щагъэлъапIэ Унагъуэм и дунейпсо 
махуэр. Лъэпкъ Зэгуэтхэм я Зэгухьэныгъэм 
(ООН) хэт къэрали 193-м 2015 гъэм къызэ-
дащтащ жылагъуэм унагъуэм зыщегъэу-
жьыным, абы исхэм лей къатемыгъэхьэ -
ным, я узыншагъэм кIэлъыплъыным, щIэ-
ныгъэ етыным, нэгъуэщI унэтIыныгъэхэри 
къызэщIэзыубыдэ, щIыналъэ псоми зэ-
хуэдэу щагъэзэщIапхъэ къалэн нэхъыщхьэ 
17-р. Эксперт цIэрыIуэхэм къызэралъы-
тэмкIэ, унагъуэм зегъэужьыным хуэгъэпса 
а къалэнхэр екIуу зэфIэха хъумэ, гъащIэм, 
псэуныгъэм я унэтIыныгъэ куэдым зыу-
жьыныгъэшхуэ игъуэтынущ, сыту жыпIэмэ 
унагъуэр - къэралым и зы Iыхьэщ, жыла-
гъуэм и быдапIэщ. Аращ къыщежьэр цIыху-
хэм яхэлъ хьэл дахэ псори: лъагъуныгъэри, 
пщIэри, нэмысри, гумащIагъри, пэжы-
гъэри… 

СЫТ хуэдэ лъэхъэнэми дэтхэнэ къэралми и 
зэIузэпэщагъэр къалъытэ абы и унагъуэ къы-
зэрыгуэкIым иIэ псэукIэм и лъагагъымкIэ, абы 
исхэр зыхуей-зыхуэфIхэр ягъуэту гъащIэм 
 зэ рыхэтыфымкIэ. Ар хъумэным къэралым 
 гулъытэ лей хуригъэщIын папщIэ, ООН-м и 
 Ассамблее Нэхъыщхьэм 1989 гъэм къыхилъ-
хьауэ щытащ Унагъуэм и дунейпсо илъэс гъэу-
вын хуейуэ. А Iуэхум ехьэлIа я гупсысэхэр 
 зэгухьэныгъэм къыщыхалъхьэри, дунейм и 
къэрал псоми я унафэщIхэм унагъуэм пщIэ, 
гулъытэ хэха хуригъэщIын папщIэ, ООН-м 
1993 гъэм нэхъ куууэ къиIэтауэ щытащ уна-
гъуэм и Iуэхур. А илъэс дыдэм япэу ягъэувауэ 
щытащ Унагъуэм и дунейпсо махуэр. 

Урысей Федерацэр ящыщащ ООН-м къи-
щта унафэр япэу гъэзэщIэн щIэзыдзахэм. 
 УФ-м и Президентым 2008 гъэм къыдигъэкIа 
Унафэм ипкъ иткIэ, ди къэралым щагъэуващ 
Унагъуэм, лъагъуныгъэм, зэхуэпэжыным я 
махуэр. Ар бадзэуэгъуэм и 8-м ягъэлъапIэ. 
Жы лагъуэм зыщызыубгъуу хуежьа а махуэш-
хуэм ирырагъэхьэлIэурэ, зэгуэкIуа пщащэ-
хэмрэ щIалэхэмрэ ящыщ куэдым я хьэгъуэ-
лIыгъуэр бадзэуэгъуэм и 8-м трагъахуэ. 

УФ-м и унафэщIхэм зэрагъэувауэ, къэрал 
мыхьэнэ зиIэ унэтIыныгъэ нэхъыщхьэ дыдэщ 
унагъуэм, сабийхэм ехьэлIа Iуэхугъуэ псори. 
Ди къэралым унагъуэм гулъытэ лъагэ зэры-
щигъуэтым и щыхьэт наIуэщ дызэрыт 2024 
гъэр Унагъуэм и илъэсу зэрыщагъэувар, УФ-м 
и Президентым къыдигъэкIа унафэ щхьэхуэм 
ипкъ иткIэ. Ар я тегъэщIапIэу мы илъэсым 
 къриубыдэу къэралым щалэжьыпхъэ Iуэху-
гъуэхэм я нэхъыщхьэхэм ящыщ куэд хуэ-
гъэпсауэ щытщ унагъуэхэм адэкIи защIэгъэ-
къуэным, абы илъ фIыгъуэхэр хъумэным. А 
Iуэхугъуэхэм мыхьэнэшхуэ яIэщ дапщэщи, 
псом хуэмыдэу иужьрей илъэсхэу ди хэкур 
экономикэ щытыкIэ къызэрымыкIуэм щи-
тым, политикэ и лъэныкъуэкIи дэкъузэныгъэ 
ткIийхэм щрагъэувам. 

ЖыпIэнурамэ, бын зыпI унагъуэхэм ди къэ-
ралым яхуищI гулъытэм илъэс къэс хохъуэ. А 
унэтIыныгъэм хуолажьэ программэ щхьэ хуэ-
хэр, быныр пIыным, псэупIэ унэхэр егъэ фIэ-
кIуэным, унагъуэр зыхуей-зыхуэфIкIэ къызэ-
гъэпэщыным, нэгъуэщIхэми хуэгъэпсауэ. Ап-
хуэдэхэщ, къапщтэмэ, бын зыгъуэт унагъуэ-
хэм къэралым социальнэ и лъэныкъуэкIэ 
зэ рызащIигъакъуэр. Абы мыхьэнэшхуэ иIэщ 
унагъуэр хъума хъун, зэщхьэгъусэхэм яку 
 псалъэмакъ мыщхьэпэхэр къыдэмыхъуэн 
 папщIэ, сыту жыпIэмэ «фIыуэ ялъагъур я 
 гъусэмэ, пщыIэм щIэсми арэзыхэр» мащIэ 
дыдэщ, щIэблэр зыхуей-зыхуэфIкIэ къызэ-
гъэпэщыным, гъэсэным, щIэныгъэрэ IэщIа-
гъэрэ етыным епха жэуаплыныгъэр иджырей 
адэ-анэхэм, зэщхьэгъусэхэм нэхъ куууэ зы-
хащIэри. КъинэмыщIауэ, а дэIэпыкъуныгъэ-
хэм ирегъэфIакIуэ щIыналъэхэм щыщыIэ де-

мографие щытыкIэр, сабий зэзыгъэгъуэтыну 
хуей унагъуэхэри абы нэхъри трегъэгушхуэ. 

Ди гуапэ зэрыхъущи, ди республикэм мы зэ-
маным щолажьэ бын зиIэ унагъуэхэм со-
циальнэу ядэIэпыкъуным хуэгъэпса програм-
мэ зыбжанэ. Абыхэм ящыщщ, къапщтэмэ, са-
бийхэм зэ тыгъуэу е мазэ къэс ират пособие-
хэр, гъэсапIэхэм екIуалIэ цIыкIухэм папщIэ ят 
пщIэм щыщ процент бжыгъэ адэ-анэхэм зэ-
ры хуагъэкIуэжыр, бын куэд зыпI унагъуэш хуэ-
хэм псэупIэ Iуэхутхьэбзэхэм щIат пщIэм и 
Iыхьэ гуэрым къызэригъэзэжыр, республикэм 
и сабий гъэмахуэ зыгъэпсэхупIэхэм пщIэншэу 
бынхэр зэрыщагъэIэфыр, СВО-м зи адэхэр 
хэт ныбжьыщIэхэри абы хэту. 

Унагъуэм и илъэсыр республикэм Iэтауэ 
къы щызэIуахауэ щытащ щIышылэм и 24-м. 
мы зэманым ди щIыналъэм щокIуэкI а Iуэхум 
хуэгъэпса гъэлъэгъуэныгъэхэр, зэпеуэхэр, 
псапащIэ Iуэхухэр, нэгъуэщIхэри. 

«Нэрылъагъу къытщохъу ди къэралым и 
Президентым къыхилъхьа жэрдэмхэм я фIы-
гъэкIэ цIыхухэм, псом япэрауэ, бын зыпI уна-
гъуэхэм, дэIэпыкъуныгъэшхуэ зэрагъуэтыр - 
нэгъабэ къриубыдэу сом мелард 30-м щIигъу 
хухахащ, - жиIащ КъБР-м и Iэтащхьэ КIуэкIуэ 
Казбек, а махуэшхуэр къыщызэIуахым щы-
гъуэ. - Унагъуэм и илъэсым къриубыдэу ап хуэ-
дэ дэIэпыкъуныгъэхэм хэдгъэхъуэн хуейщ, 
цIыхухэм яIэ хэхъуэм, псэуныгъэм и фIагъым 
нэхъри зедгъэIэту». КъулыкъущIэ лъагэм и 
псалъэхэм къызэрыхэщамкIэ, унагъуэхэм за-
щIэгъэкъуэнымкIэ республикэм щекIуэкI къэ-
рал политикэр хуэунэтIащ бын зыпIхэм, псом 
хуэмыдэу бынунагъуэшхуэм, лъэныкъуэ куэд-
кIэ защIэгъэкъуэным. Абы епхауэ УФ-м Пре-
зидентым ищIа унафэм къыщыгъэлъэгъуахэр 
щагъэзащIэ ди щIыналъэхэм. 

КъБР-м щрагъуэкIуэкI бынагъуэшхуэхэм 
 защIэгъэкъуэным хуэгъэпса Iуэхугъуэхэм 
ящыщщ коммунальнэ Iуэхутхьэбзэхэм хуэкIуэ 
ахъшэхэр унагъуэшхуэхэм зэрыщхьэщаты-
кIыр. Апхуэдэ гулъытэ нэгъабэ ягъуэтащ уна-
гъуэ 10361-м. Бын зыпI унагъуэ мин 62,3-м 
яIэрохьэ сабий ахъшэхэр. Абыхэм щапI сабий 
мин 77,4-м щIигъу. ЛIэужьыгъуиблу зэ щхьэ-
щы ха апхуэдэ дэIэпыкъуныгъэхэм сабийр 
 пIы ным хуэщIа Iуэхугъуэ куэд къызэщIаубы-
дэ. А Iуэхухэм токIуадэ сом меларди 4,7-м 
 щIигъу. ЩIыналъэм щыщ анэ быныфIэхэм 
ират «Анагъэм и щIыхь» республикэ къэрал 
да мыгъэр. 2008 гъэ лъандэрэ ар хуагъэфэ-
щащ анэ 407-м. Абыхэм ящыщу 43-м быни 10 
е нэхъыбэ къалъхуащ икIи гъэсэныгъэ тэмэм 
яIэу гъащIэм хагъэуващ. Бын куэд зиIэ уна-
гъуэхэм я сабийхэм Iэмал яIэщ республикэм и 
санаторэхэм зыщагъэпсэхуну. 

«Унагъуэ зэкъуэту ущытыныр - ар гъащIэм 
ущиIэфынкIэ хъуну фIыгъуэхэм я нэхъыщ-
хьэщ. Унагъуэращ лъагъуныгъэм, нэмысым, 
зэхуэпэжыным, адэ-анэм пщIэ яхуэщIыным, 
щIэблэм гъуэгу етыным я лъабжьэр здэщы-
Iэр, къэралми жылагъуэми я тегъэщIапIэр. 
Унагъуэращ цIыхум дунейр къыщищIэр, зыу-
жьыныгъэм и япэ лъэбакъуэхэр щичыр, къы-
зыхэкIа лъэпкъым и хабзэр, щэнхабзэр щы-
зыхилъхьэр, тхыдэм щыгъуазэ зыхуэ щIыныр 
щиублэр, и Хэкур, унагъуэм исхэр фIыуэ илъа-
гъун щыщIидзэр», - жиIащ ди къэралым и 
Президентым, унагъуэм гъащIэм щиIэ увы-
пIэм тепсэлъыхьу. ИпэжыпIэкIэ, дэ тщыщ дэт-
хэнэми ди дежкIэ мыхьэнэшхуэ зиIэ Iуэху-
гъуэхэм ящыщщ ди унагъуэхэр. Ауэ щыхъу-
кIэ, «Адыгэ псалъэ» газетым и щIэджыкIакIуэ 
псоми дынывохъуэхъу фи унагъуэхэм илъ 
 лъа гъуныгъэмрэ пэжыгъэмрэ, зэгурыIуэны-
гъэмрэ гуапагъэмрэ хэхъуэ зэпыту, щIэблэ 
узыншэ къыфщIэхъуэу, фынасыпыфIэу, му-
рад дахэу фиIэхэр къывэхъулIэу фыпсэуну. 
Дунейми ди унагъуэхэми мамырыгъэрэ зэ-
гурыIуэныгъэрэ илъыну ди гуапэщ. 

ЖЫЛАСЭ Маритэ.

ЩIэныгъэхэмкIэ Дуней-
псо Адыгэ Академием и 
щIэныгъэ журналым 2024 
гъэм и 1-нэ къы дэкIыгъуэр 
дунейм къы те хьащ. Абы 
итщ мате матикэмкIэ, фи-
зикэмкIэ, филологиемкIэ, 
экологиемкIэ, биологием-
кIэ, тхы дэмкIэ тхыгъэ куп-
щIафIэу ди щIэныгъэлIхэм 
ягъэ хьэ зырахэр. 

ФИЗИКЭМ теухуауэ тхы -
гъэ гъэщIэгъуэнщ ЩIэны-
гъэхэмкIэ Урысей академи-
ем математикэмрэ автома-
тизацэмкIэ КъБР-м щиIэ 
 институтым и унафэщIым и 
къуэдзэ, физико-матема-
тикэ щIэныгъэхэмкIэ доктор 
Рехвиашвили Серго игъэ-
хьэзырар. «Нэрымылъагъу 
пкъылъэ зимыIэ вагъуэ-
куэщI шыхьам и джэ рэ-
зыкIэм» тетхыхь щIэныгъэ-
лIым и тхыгъэр яфIэгъэщIэ-
гъуэнынущ хьэршым зи 
лэжьыгъэр епха псоми. 

КъБКъУ-м и профессор, 
химие щIэныгъэхэмкIэ док-
тор Къущхьэ Хьэсбийрэ 
 химие щIэныгъэхэмкIэ кан-
дидат Мы къуэжь Радинэрэ 
ящIыгъуу химие къэхутэны-
гъэмкIэ тхыгъэм хэлэжьы-
хьащ Йемен университетым 
и щIэ ныгъэлIхэу профессор 
Курадэ Мохаммед Мансур-
рэ химие щIэныгъэхэмкIэ 
 доктор Катхан Абдулкадер 
Мокбель Фарханрэ. Абы-  
хэм шэгъэфIэIу удзым (ща-
вель) наночастицэ къыха-
щIыкIыну яужь ихьащ. Ды-
зэры щы гъуа зэщи, иужь рей 
зэманым наночастицэхэр 
ме дицинэм хуабжьу къы ща-
гъэсэбэп икIи Къэ   бэрдей-

ДИАНЭ илъэсищкIэ елэжьащ анти-
септик зэрыт медицинэ маскэм. 
НэкIуIулъхьэ къигупсысыну игу къэ-
кIащ дунейр уз зэрыцIалэм щиу-
быдам щыгъуэ. И щIэныгъэ унафэ -
щIыр къыдэIэпыкъуурэ, абы къиху-
тащ бактерием пэщIэт антисептик 
зэрыпкIэ Iэмэпсымэ зэрызэбгъэпэщ 
хъуну щIыкIэр, ар маскэм зэрыхэб-
гъэувэну Iэмалыр. Дианэ зэры-
цIыкIурэ медицинэр и плъапIэщ икIи 
«ДыгъафIэ къалэм» щыкIуэм щы-
гъуэ къыхихауэ щытащ химиемрэ 
 биологиемрэ хуеджэныр. Пщащэр 
республикэ, урысейпсо мыхьэнэ зи-          
Iэ зэпеуэхэм, олимпиадэхэм щIэх-
щIэхыурэ хэтщ, ехъулIэныгъэхэмрэ 
текIуэныгъэхэмрэ и Iэрылъхьэу. Абы-
хэм ящыщщ илъэсищкIэ зэк Iэлъ -
хьэужьу зыхэта «Большие вызовы» 
урысейпсо зэпеуэр. Ар щIэныгъэ 
лэжьыгъэхэр езыгъэкIуэкI студент-
хэмрэ класс нэхъыжьхэм щеджэ 
школа кIуэхэмрэ папщIэ къызэра-
гъэпэща Iуэхущ, «Сириус» егъэ джэ-

Промышленностым и лэжьакIуэхэмрэ хьэры чэ ты щIэ-
хэмрэ я урысей зэгухьэныгъэм и зэхуэсу иджыблагъэ 
екIуэкIам УФ-м и Президент Путин Владимир щыжиIащ 
къэралым лэжьапIэншагъэр проценти 3-м зэ ры щы нэ-
мысыр, абы и бжыгъэр щIалэгъуалэм я дежи нэхъ мащIэ 
зэрыщыхъуар.

«УРЫСЕЙМ лэжьапIэншэхэм я бжыгъэр зэи апхуэдэу 
 мащIэу щыщытакъым - мы зэманым ар процентищи ири-
къуркъым. Псом хуэмыдэу мыхьэнэшхуэ зиIэр лэжьапIэншэу 
щыс щIалэгъуалэм я бжыгъэм зэрыхэщIарщ», - къыхегъэщ 
УФ-м и Президентым.

КъищынэмыщIауэ, Путиным жиIащ къэралым и экономи-
кэмрэ цIыхухэм я щыIэкIэ-псэукIэр зыхуэдэнур къы зэ-
щIэзыубыдэ Iуэхухэр ирагъэфIэкIуэну къазэрыпэщылъыр. 
Абы дыщIигъуащ промышленностыр егъэфIэкIуэн зэры-
хуейри бжыгъэ Iэмалхэм зэрызрагъэужьыпхъэри.

Къыхэгъэщыпхъэщ, блэкIа илъэсым Къэбэрдей-Балъкъэр 
Республикэми лэжьапIэншэхэм я бжыгъэр нэхъ мащIэ зэ-
рыщыхъуар (2022 гъэм елъытауэ). ЦIыху мини 3-м нэблагъэ 
лэжьапIэ уващ республикэм ЦIыхухэр IэнатIэкIэ къызэ-
гъэпэщынымкIэ и центрхэм я дэIэпыкъуныгъэкIэ. 

Социальнэ-лэжьыгъэ зэхущытыкIэхэр зэгъэзэхуэнымкIэ 
IуэхущIапIэ зэмылIэужьыгъуэхэм я лIыкIуэхэр зыхэт комис -
сэм и зэIущIэм иджыблагъэ щытепсэлъыхьауэ щытащ 
цIыхухэр IэнатIэкIэ къызэрызэрагъэпэщым, гъэмахуэ зы-
гъэпсэхугъуэм лагерхэр зэрыхуагъэхьэзырым ехьэлIа хаб-
зэхэм къыщыгъэлъэгъуахэр зэрагъэзащIэм, Украинэм 
щекIуэкI дзэ Iуэху хэхам щыIэхэм зэрадэIэпыкъу щIыкIэр 
зыхуэдэм. Абы къыщыщыпсалъэм, КъБР-м лэжьыгъэмрэ 
 социальнэ дэIэпыкъуныгъэмкIэ и министр Асанов Алим 
жиIащ республикэм мы зэманым лэжьапIэншэу цIыху мини 7 
зэриIэр. Зэман гъунэгъум Къэбэрдей-Балъкъэрым и зы-
гъэпсэхупIэхэм ныбжьыщIэ мини 7-м щIигъу кърашэлIэнущ. 
А Iуэхухэм республикэм и бюджетым щыщу трагъэкIуэдэнущ 
сом мел уан 73-рэ.

БАГЪЭТЫР Луизэ.

КъэхъукъащIэ шынагъуэхэм я зэранкIэ цIыхухэм 
 ягъуэта хэщIыныгъэхэм пэкIуэж ахъшэкIэ къэралым 
зэрыза щIигъакъуэ щIыкIэм зэхъуэкIыныгъэхэр халъ-
хьэну унафэ ищIащ УФ-м и Президент Путин Влади-          
мир. 

- АХЪШЭР зыпэкIуэж мылъкур зыхуэдэр щыгъэбел-
джыла дэфтэр щыIэщ - псалъэм папщIэ, сом мини 100 е 
мин 50 хуэдиз техьэу иратыжу. Ауэ ар цIыхум къы Iэ-
рыхьэжыныр елъытащ фIэкIуэда мылъкур гъэбелджылауэ 
щыIэм зэрыхиубыдэм. Сэ ар сфIэтэмэмкъым икIи зэ-
хъуэкIыныгъэ хэлъхьэн хуейуэ къызолъытэ, - жиIащ УФ-м          
и Президентым, псыдзэм кърикIуар гъэкIуэдыжыным еп -
ха Iуэхухэм щытепсэлъыхьа зэIущIэр щригъэкIуэкIым.

Абы къыхигъэщащ зэрызыщIагъакъуэ ахъшэр яфIэ-
кIуэда сыт хуэдэ мылъкуми пэкIуэжын зэрыхуейр. «Зэ-
рыжьыщIэ  машинэр хиубыдэрэ абы хьэмэрэ? - жаIэу сыт 
щIэгупсысэн  хуейр цIыхур?! Ахъшэ къыщIратыжын хуейм 
псори хыхьэу щIыпхъэщ. Апхуэдэуи къэхъукъащIэ шына-
гъуэ къыщыхъухэм деж абы хиубыда унагъуэхэм я сабий-
хэр зыгъэпсэхуакIуэ  дгъакIуэ ди хабзэщи, накъыгъэ ма-
хуэшхуэхэми а лэжьыгъэр тэмэму къызэдгъэпэщын хуейщ, 
- жиIащ къэралым и пашэм.

Апхуэдэуи Путин Владимир къыхигъэщащ жьы кIэ фэ-
кIэхэри гулъытэншэ ящI зэрымыхъунур. «Псыдзэ къы-
щыхъукIэ нэхъыбэ дыдэу ди дэIэпыкъуныгъэ хуэныкъуэр  
зи ныбжь хэкIуэ тахэрщ, ауэ зэпымыууэ щыпсэу щIыпIэ 
зэраIэм къыхэкIыу, ахъшэ зратыж цIыху щхьэхуэхэм ахэр 
хиубыдэркъым. Мы Iуэхум хэплъэжыпхъэщ, ветеранхэмрэ 
пенсэм щысхэмрэ  гулъытэншэу къэмынэн папщIэ», - 
дыщIигъуащ абы.

КЪАНЩАУЭ Мэлычыпхъу.

ГъащIэм лъэ быдэкIэ хэт, куэд 
зыхузэфIэкI цIыхум и жыджэра-
гъыр къырагъэлъагъуэу «гъуэгу 
техьэ тенэркъым» жиIэ хабзэщ 
адыгэм. Зытехьэ гъуэгуанэкIи, 
зы пэрыхьэ IуэхукIи, пщэрылъ зы-
щищIыж къалэнкIи пыплъхьэн 
щымыIэу псори тэмэму зэзыгъэ-
хъулIэф бзылъхугъэщ усакIуэ, 
тхакIуэ, драматург, «Горянка» га-
зетым и редактор нэхъыщхьэ, 
«Жан» жылагъуэ зэгухьэныгъэм 
и къызэгъэпэщакIуэ икIи и уна-
фэщI Къаныкъуэ Заринэ. И пIэ 
ису ищIэ литературэ, журналист 
лэжьыгъэм къыдэкIуэу, жыла-
гъуэ лэжьакIуэ емызэшыж, цIыху 
жыджэр, щIыпIэ куэдым нэс, 
цIыху хэм сэбэп яхуэхъу, тхыгъэ 
зэ дзэкIыным хуэIэкIуэлъакIуэ, 
Iуэху гъэщIэгъуэнхэм хэт Заринэ 
ди гуапэу дохъуэхъу и гъуэгу 
кIыхь хъуну, и гукъыдэжыр мы-
кIуэщIу дяпэкIи къызыхэкIа лъэп-
къым хуэлэжьэну. 

КЪАНЫКЪУЭ Заринэ СэIэдулэ и 
пхъур Бахъсэн районым хыхьэ 
Къызбрун III (Дыгулыбгъуей) къуа-
жэм 1969 гъэм къыщалъхуащ. Къэ-
бэрдей-Балъкъэр къэрал универ-
ситетым и филологие факуль те- 
тыр къиухащ. «Адыгэ псалъэ» 
 га зетым и корреспонденту, «Iуащ-
хьэмахуэ» журналым и къудамэм и 
унафэщIу лэжьащ, 2006 гъэм щы-
щIэдзауэ «Горянка» газетым и ре-
дактор нэхъыщхьэщ. 

Заринэ сабийхэми балигъхэми 
адыгэбзэ дахэкIэ яхуотхэ. И усэхэр 
щызэхуэхьэса тхылъих къыдэкIащ: 

Жылагъуэм и джэлэс

ЩIэныгъэр къыхех

ныгъэ центрым щокIуэкI, нэхъыщ-
хьэу тех нологие проектхэм теухуащ. 
ЩIалэ гъуалэр щIэныгъэм нэхъри 
дегъэ хьэхынымкIэ, зэфIэкI зиIэхэр 
къэху тэ нымкIэ сэбэпщ. Зэпеуэм Ди-
анэ къыщигъэлъэгъуат езым къи-
гупсыса ме дицинэ маскэм теухуа 
лэжьы гъэр. 2022 гъэм абы ехъулIэ-
ныгъэ къыщихьащ. Мы гъэми щы-
текIуащ зэпеуэм и щIыналъэ Iы-     
хьэм. 

«Старт науке - 2022» дунейпсо 
щIэныгъэ-къэхутэныгъэ  зэпеуэми 
 хэтащ Щоджэн Дианэ КъБР-мрэ 
 гъунэгъу щIыналъэхэмрэ узыщри-
хьэлIэ дзы гъуэнэфхэм я зэхэлъы-
кIэм теухуа и къэхутэныгъэмкIэ. Япэ 
нагъыщэр зиIэ диплом къыщыхуа-
гъэфэщащ. 

Щоджэн Дианэ иджыри иIэщ щи-
товиднэ железам зэреIэзэ зы лэ-
жьыгъэ хьэлэмэт. Щитовиднэ же-
лезар тэ мэму лэжьэным сэбэп              
хуэхъу химие пкъыгъуэхэр хэлъу 
 къахутащ Тэрч щIыналъэм щежэх 

псым. Псым нэ гъуэщI пкъыгъуэхэри 
щIыбгъуу хущхъуэ зэхэплъхьэ зэ-              
рыхъур игъэбелджылащ ныбжьы-
щIэм. 

Пщащэр иджы йолэжь ерыскъып-
хъэхэр иплъхьэу къэбгъэсэбэп хъуну, 
щIыуэпсым и дежкIэ зэран зыпы-
мылъ полимер къэгупсысыным. 

Мы гъэм 11-нэ классыр къэзыух 
ныбжьыщIэ набдзэгубдзаплъэм му-
радхэр и куэдщ. Абы и гъащIэр 
ирипхыну хуейщ медицинэмрэ 
щIэныгъэмрэ. 

ГУГЪУЭТ Заремэ. 

ГъащIэм  лъэ  быдэкIэ  хэт
УсакIуэ,  драматург  Къаныкъуэ  Заринэ  къыщалъхуа  махуэр  егъэлъапIэ

«ГъуэрыгъуапщкIуэ» (1994), «Уафэ 
щыгъэ» (1998), «Уэрэ сэрэ» (2008), 
«Тонкие связи» (2010), «Адыгэ 
хьэблэ» (2012), «Круговорот» (2017). 
Апхуэдэу нобэрей гъащIэм пэджэж 
пьесэ гъэщIэгъуэнхэри етх, ахэр 
«Сыринэ» адыгэ ныбжьыщIэ те-
атрым егъэув (пьесищым къытра-
щIыкIа спекталхэр утыку къра-
хьакIэщ). Мы гъэм «Iуащхьэмахуэ, 
Махуэгъэпс» зыфIища романыр 
дунейм къытехьащ, щэхуу езым 
къызэрызжиIащи, нэгъуэщI зыи зэ-
ман гъунэгъум дыпэплъэ хъунущ.

УсакIуэм, тхакIуэм и дежкIэ мы-
хьэнэ ин иIэщ и IэдакъэщIэкIхэр 
 нэгъуэщIыбзэкIэ зэрадзэкIыным. 
Апхуэдэ къайхъулIамэ, къызыхэкIа 
лъэпкъым и мызакъуэу, нэгъуэщI-
хэми абы и гуащIэр къалъытауэ, 
пщIэ хуащIауэ убж хъунущ. Заринэ 
и усэхэм щыщ куэд урысыбзэм 
 иригъэзэгъащ зэдзэкIакIуэ Iэзэ 
Яропольский Георгий, IэщIагъэлI 
куэд щыхьэт зэрытехъуэщ, езы За-
рини къызэрилъытэщи, фIы дыдэу.

Урысейм и ТхакIуэхэми Журна-
листхэми я зэгухьэныгъэхэм хэтщ 
Заринэ, Къэбэрдей-Балъкъэрым и 
бзылъхугъэхэм я «Жан» жылагъуэ 
зэгухьэныгъэм и къызэгъэпэща-
кIуэщ икIи и унафэщIщ. «Кругово-
рот поэзии» и фIэ щыгъэцIэу илъэс 
куэд лъандэрэ лажьэ литературэ 
Iуэхум и зэхэублакIуэщ. Абы хыхьэу 
къызэрагъэпэщ «Адыгэ усэ пшыхь. 
Гъэм и теплъэгъуэхэр», «Чегет къы-
щыщеджэ усэхэр», «Усыгъэр гуэл 
Iуфэм» зэIущIэ гъэщIэгъуэнхэр, 
илъэс къэс ирагъэкIуэкI «Рифмы 
на Рице» абхъаз-адыгэ литературэ 

фести валыр (Абхъаз Республикэ). 
Заринэ къызыхэкIа интеллигент 

унагъуэм хуэфащэ дыдэщ. Зооте х-
никыу еджа и адэр, литературэм 
дихьэхри, журналист хъуат, «Путь к 
коммунизму» район газетым и ре-
дактор нэхъыщхьэу щытащ. «Ле-
нинград къикIа хъыджэбз» зыфIи-
ща и романыр урысыбзэкIи (Моск-
ва, «Детская литература» тхылъ 
 тедзапIэ, 1974 гъэ) адыгэбзэкIи 
(Налшык, «Эльбрус» тхылъ тедза-
пIэ, 1971 гъэ) къыдэкIащ. Тхыдэм 
дихьэхыу щыта и дэлъху Нурхьэлий 
и псэ къабзэр Абхъазым и хуиты-
ныгъэм щIитащ. Ара къыщIэкIынщ 
Заринэ и гур а республикэм щIы-
хуэмыгъуэр. И дэлъху етIуанэр 
адэжь лъапсэм исщ. Шыпхъуищ 
иIэщи, тIур егъэджакIуэщ, ещанэр 
журналисту «Адыгэ псалъэ» гы-
зетым щылэжьащ. ЖыпIэнурамэ, 
гъащIэм лъэ быдэкIэ хэува лъэпкъ 
цIыху ягъэсащ быным я гуфIэ -
гъуэр къэзылэжьа, я гузэвэгъуэр 
зышэча СэIэдулэрэ Iэминатрэ - жэ-
нэтыр унапIэ Тхьэм яхуищI! 

Заринэ литературэми журналис-
тикэми щызыIэригъэхьа ехъулIэ ны-
гъэхэр мащIэкъым. Ар мызэ-мы-
тIэу щытекIуащ урысейпсо зэ пе уэ-
хэм, Москваи нэгъуэщI къалэхэми 
къыщызэрагъэпэщ семинархэм, 
зэIущIэхэм хэтащ. 2004 гъэм Уры-
сей Федерацэм ЩэнхабзэмкIэ и 
министерствэм и стипендие къи-
хьауэ щытащ. Къаныкъуэр КъБР-м 
щIыхь зиIэ и журналистщ.

«Дауэ уи анэдэлъхубзэкIэ узэ-
рытхэнур ар щIыпIэ жыжьэхэми 
къыщацIыхун хуэдэу?» - аращ За-

ринэ и гупсысэр зытеухуар. А Iуэху 
бгъэдыхьэкIэм и фIыгъэкIэ Къа-
ныкъуэм хузэфIокI дунейр зригъэ-
лъагъуу дэри Iэджэм дакъригъэ-
цIыхуну. 

И Iэ къызыпекIуэкI Iуэху дахэхэм я 
щхьэу, 2023 гъэм ар щэнейрэ ду-
нейпсо утыку ирагъэхьащ къэра-
лым ис лъэпкъ пщIы бжыгъэхэм я 
цIэкIэ. Адыгэ лъэпкъым дежкIи ар 
нэщэнэфIщ - япэ ищ цIыхум иужь 
къиувэн къыкъуэкIынущ, дауи… 

ЖыпIэнурамэ, Заринэ и къару 
 зыхилъхьа, и зэфIэкI къыщигъэ-
лъэгъуа Iуэхухэр апхуэдизкIэ куэд 
мэхъури, къеббжэкIын къудейкIи 
тхыгъэм къыпхуимыгъэзэгъэн 
 хуэдизщ. Адыгэ лъэпкъым ифI 
зыхэлъ лъыхъуэ зэпыту псэу 
бзылъхугъэм иджыри мурад, 
 хъуэпсапIэ куэд иIэщи, ди гуапэщ 
ахэр къехъулIэну. 

ИСТЭПАН Залинэ. 

АхъшэкIэ
зэрагъэзэкIуэжыр

Балъкъэр къэрал уни вер-
ситетым и щIэныгъэлIхэр 
илъэс куэд щIауэ жыджэру 
холэ жьыхь а Iуэхум. Мы зы 
гъуэгу абыхэм къагъэсэбэ-
пащ ды жьыным и сульфа-
тымрэ  шэгъэфIэIум и 
 лъэ хъы цым рэ. Апхуэдэ 
 щIы кIэкIэ къахута наночас-
тицэхэр медицинэм къы щы-
щхьэпэ, зэгъщ икIи щIы-
уэпсым лей ирихыркъым. 

ПсыIагъэ зыфIэмыфI, 
 къумым хуиту щыкI къэкIы-
гъэхэм Къэбэрдей-Балъ-
къэрым щагъуэта зэхъуэ-
кIыныгъэхэм, цIыхур абыхэм 
зэран зэрыхуэхъум теухуащ 
ЩIДАА-м къыдигъэкI жур-
налым и редактор нэхъыщ-
хьэ, биологие щIэныгъэ-
хэмкIэ доктор, профессор 
Щхьэгъэпсо Сэфарбий и 
тхыгъэр. 

УсакIуэ, тхакIуэ Дыгъужь 
Къурмэн и Iуэху еплъыкIэхэр 
и IэдакъэщIэкIхэм къызэ -
ры хэщыр зэпкърихащ 
 ЩIДАА-м филологиемкIэ и 
къудамэм и унафэщI БакIуу 
Хъанджэрий. 

Мейкъуапэ къэрал тех-
нологие университетым 
 эко номикэмрэ сервисым-
кIэ и щIэныгъэрылажьэ, 
филологие щIэныгъэхэм-
кIэ доктор, профессор, 
 ЩIДАА-м и академик 
 ХъуакIуэ ФатIимэт  тотхыхь 
тхакIуэ Къандур Му хьэдин и 
творчествэм. Илъэс 85-р 
ирихьэкIыу 2023 гъэм ду-
нейм ехыжа адыгэлI цIэ-
рыIуэм и гъащIэмрэ Iэда-
къэщIэкIхэмрэ ириплъэкIэ, 
ХъуакIуэм едж Къандурыр 
дунейм ехыжыху зытет-
хыхьа Iуэхугъуэхэмрэ ахэр 

къиIэ тыным щхьэусыгъуэ 
хуэ хъуамрэ.

1871 - 1918 гъэхэм мылъку, 
щIэин зэгурымыIуэныгъэхэр 
Кубань, Тэрч областхэм зэ-
рыщызэхагъэкIыу щытам и 
гугъу ещI КъБКъУ-м и тхыдэ 
къудамэм и аспирантурэм 
щIэс Хьэгъэжей Мырбэч. 
Тхыдэджыр зытепсэлъыхь 
Iуэхугъуэр нэгъэсауэ зэпкъ-
рихын папщIэ Екатерино-
град, Мейкъуапэ, Хасав-
Юрт, Грознэ, Веденскэ, Ша-
тоевскэ, Налшык, Нэзран, 
Тэрч бгырыс хеящIэхэм я 
дэфтэрхэр къи Iэтыжащ, 
ахэр зэрыубзы хуар, гу нэхъ 
зылъытапхъэхэр, зэщхьу 
яхэлъхэр иджащ. 

Журналым къытехуа тхы-
гъэхэмкIэ академиер йо-
хъуэхъу илъэс бжыгъэ дахэ 
зэрырикъуар зыгъэлъапIэ-
хэу биологие щIэныгъэхэм-
кIэ доктор, ЩIДАА-м и 
 академик Тембот ФатIи-
мэтрэ математик цIэрыIуэ, 
нобэ-рей щIэныгъэр япэкIэ 
кIуэ тэнымкIэ лэжьыгъэш-
хуэ зэ фIэзыха, ЩIДАА-м и 
академик Асхьэбэ Сулъ-
тIанрэ. 

ФЫРЭ  Анфисэ. 

Журналым и зи
чэзу къыдэкIыгъуэ

Урысеймрэ
Китаймрэ

Урысей Федерацэм и Пре-
зидент Путин Владимир жи-
Iащ Москварэ Пекинрэ щэн-
хабзэм теухуауэ зэрызэ дэ-
лажьэ щIыкIэм зэрызра-
гъэужьынур, абы и 
лъэ   ныкъуэкIэ къэралитIми 
къыхалъхьэ жэрдэмхэр зэ-
дагъэзэщIэну зэрызэува-
лIэр. Апхуэдэ зы Iуэхугъуэщ 
иджыпсту зи ужь ихьэну 
 загъэхьэзырыр: уэрэд цIэ-
рыIуэхэмкIэ «Интервиде-
ние» дунейпсо зэпеуэ зэ-
хэшэныр.

ПУТИН Владимир «Xinhua» 
китай хъыбарегъэщIэ агент-
ствэм ирита интервьюм къы-
щыхигъэщащ Урысеймрэ 
 Китаймрэ зыужьыныгъэм 
хуэщхьэпэн IуэхугъуэщIэхэр 
зэрырагъэжьэнур. «Апхуэдэ 
проектхэм ящыщ зыщ «Ин-
тервидение» дунейпсо зэпе-
уэр. Ар хуэунэтIауэ щытынущ 
лъэпкъ макъамэ хабзэхэм 
 зегъэужьыным, ахэр дуней-
псо утыку ихьэным. Абы и 
лъэныкъуэкIэ Урысейми Ки-
тайми зэфIэкI хъарзынэхэр 
диIэщ», - жиIащ УФ-м и Пре-
зидентым.

Мамырыгъэм 
хуэкIуэжыпхъэщ

Чехием и президент Павел 
Петр «Sky News» телекана-
лым ирита интервьюм щы-
жиIащ Украинэм и щIы-
налъэм щекIуэкI дзэ Iуэху 
 хэхар зэтегъэувыIэн зэ-
рыхуейр, зэныкъуэкъур ма-
мы рыгъэм хуэзыгъэкIуэн 
зэпсэлъэныгъэхэм зэры-
щIадзапхъэр.

АБЫ къелъытэ Урысейм и 
нэIэм щIигъэувэжа щIына-
лъэхэр Украинэм и дзэм 
 къизэужыфынкIэ щыIэ гу-
гъэр щхьэгъэпцIэжу. «Пэ -
жыр жытIэфу, тхузэфIэкIынур 
къыдгурыIуэжу дыщытып-
хъэщ», - жиIащ Чехием и 
 президентым.

Павел Петр и гугъу ищIащ 
НАТО-м и дзэхэр Украинэм 
 игъэкIуэнкIэ щыIэ псалъэ-
макъхэми. Абы жиIам къы зэ-
рыхэщамкIэ, зэгухьэныгъэм 
апхуэдэ мурад иIэкъым, 
 армырамэ, Урысеймрэ 
 НАТО-мрэ я дзэхэр зэпэ-
щIэувэну аращи, абы пхуэ-
мыгъэзэкIуэжын щытыкIэ 
шынагъуэм зэрыхуишэнури 
гурыIуэгъуэщ.

Нобэ

Биографхэм я махуэщ
1954 гъэм Налшык къы-

щызэIуахащ украин тхакIуэ 
Вовчок Марко и фэеплъ.

1808 гъэм къалъхуащ адыгэ 
тхыдэдж, этнограф, тхакIуэ 
Хъан-Джэрий СулътIан.

1917 гъэм къалъхуащ               
КъБР-м щIыхь зиIэ и артисткэ 
Щхьэгъэпсо Таужан.

1957 гъэм къалъхуащ къэ-
рал лэжьакIуэ, экономикэ 
щIэ ныгъэхэмкIэ доктор, 
 РАЕН-м и академик, КъБР-м 
щIыхь зиIэ и экономист Къалэ 
Замир.

1961 гъэм къалъхуащ уэчыл, 
КъБР-м щIыхь зиIэ и юрист 
Бэрокъуэ Хьэсэн-Алий.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм уэшх къыщешхынущ. Хуа-
бэр махуэм градус 11 - 12, 
жэщым градуси 7 щыхъу-  
нущ.

Республикэм иIэщ хэлъэт зиIэ, щIэныгъэм дихьэх, иджырей тех-
нологиехэм я пIалъэр зыщIэ, интернетым и Iэмалхэр къэзыгъэсэ бэ пыф, 
цIыхубэм къахуэщхьэпэн Iуэ хуфIхэм зезыпщытыф, жыпIэнурамэ, зэ-
маным декIу щIалэгъуалэ жан. Абыхэм ящыщщ сабий зэ чии фIэ хэм 
 папщIэ Налшык дэт «Ды гъафIэ къалэ» лицейм и 11-нэ классым щеджэ 
Щоджэн Дианэ. Медицинэ IэмэпсымэщIэ къигуп сысащ икIи абы и патент 
къыдихауэ, дэфтэрхэр мыгувэу къыIэ ры хьэжынущ пщащэм. Медицинэ 
нэкIуIулъхьэм (маскэм) бактерие зымыгъакIуэ Iэмэпсымэр узыншагъэр 
хъумэ нымкIэ къэсэбэпынущ. Дианэ проектым елэжьащ и егъэджакIуэ 
КIуащ Валентинэ дэщIы гъуу. Абы «ДыгъафIэ къалэм» химиер щрегъэдж, 
«Наноквантум»  лабораторэм и лэжьакIуэщ. 



«Махуэкум»  и  къыдэкIыгъуэр   зыгъэхьэзырар  ЧЭРИМ Марианнэщ.

БАМ-р  илъэс  50  щрикъум  ирихьэлIэу

Си Хэкужь сыщытхъэ

МыкIуэдыжа
закъуэтIакъуэхэм

дращапхъэщ

Куржы фIэщыгъэхэм я адыгэ къежьапIэхэр

ЛIэщIыгъуитI зэпызыщIа 
ухуэныгъэм и ещанэ Iыхьэр яублэ

МЫ ГЪЭМ илъэс 50 ирокъу ВЛКСМ-м и 
XVII съездым и цIэр зыфIаща урысейпсо 
комсомол ухуакIуэ гупыр БАМ-м и ухуэны-
гъэм хэтыну зэрежьэрэ. Ухуэныгъэр яублэу 
илъэси 4 дэкIа нэужь, 1978 гъэм и мэлы-
жьыхьым, япэ итахэм я лъэужьым тету 
ежьауэ щытащ ВЛКСМ-м и XVIII съездым 
и цIэр зезыхьэ зи чэзу комсомол отряд 
зэщIэгъэуIуам хэтхэри. А ухуэныгъэ иным 
СССР-м и цIыху мелуанитIым нэблагъэм я 
гуащIэ хэлъщ. Абыхэм яхэтащ Къэбэрдей-
Балъкъэрым икIа щIалэгъуалэ куэди.

Бахъсэн щIыналъэм щыIэ, Комсомо-
лым и ветеранхэм я советым и унафэщI 
Зеущэ Хьэмид дызэрыщигъэгъуэзамкIэ, я 
цIэр фIыщIэкIэ къиIуапхъэщ районым и 
комсомол зэгухьэныгъэм и лIыкIуэхэу 
Шымэзокъуэ МуIэдин, Хьэжмэт Арсенрэ 
абы и щхьэгъусэ ФатIимэрэ, Къанкъул 
Iэхьмэдрэ абы и щхьэгъусэ Верэрэ. 
 РСФСР-м и Совет Нэхъыщхьэм и Прези-
диумым и унафэкIэ абыхэм псоми къра-
тауэ  щытащ «Байкал-Амур гъущI гъуэгу 
иныр зэраухуам папщIэ» медалыр. Ухуэ-
ныгъэм хэтахэм я фIыгъэкIэ яукъуэдияуэ 
щытащ ди къэралым и гъуэгу зэпыщIэны-
гъэхэм зегъэужьынымкIэ мыхьэнэ ин зиIэ, 
километр мини 10 зи кIыхьагъ КъуэкIыпIэ-
КъухьэпIэ магистралыр.

1980 гъэм ирихьэлIэу лъэмыж тралъ-
хьащ къэралым и псы нэхъ инхэм ящыщ 
Амур. Абы къыкIэлъыкIуэу Селемджа, Бу-
рея, Витим псы уэрхэм, Зеем псыIущIэ хуа-
щIащ. Гъуэгуанэ нэхъ хьэлъэхэм ящыщт 
Ангара Ипщэм и хуей шэдылъэхэм уапхы-
кIыу Муйск Ищхъэрэ Iуащхьэм унэсыныр. 
УхуакIуэхэм адэкIэ къапэплъэрати, а Iуащ-
хьэ лъагэм щIэкIыу бгъуэнщIагъ гъущI 
 гъуэгу (тоннель) километр 15 яухуэн хуейт, 
ауэ щыхъукIэ ар зрикIуэну бгъуэнщIагъхэм 
я бжыгъэр а зымкIэ иухыртэкъым. А зэ-
маным ирихьэлIэу «БАМ цIыкIу» зыфIаща 
щIыпIэм щыIэ Становой Iуащхьэм щIэкIыу 
яухуа Нагорнэ тоннелымкIэ мафIэгухэр 
 хуиту щызекIуэу яутIыпщат. Абы къызэры-
кIэрыху щымыIэу хьэзыр хъурт километри 
6,5-рэ зи кIыхьагъ Байкал бгъуэнщIагъри. 
Муйск Ищхъэрэ Iуащхьэм хэхауэ укъыщы-
зэтеувыIэ хъуну апхуэдэт: ухуакIуэхэр 
ямылейуэ гугъу дехьат къат-къату зэте-
жыхьа пкъыгъуэ быдэхэм, пщтыру къэ-
къуа лъэ щIыщIагъ псым, къищынэмыщIа-
уэ, сейсмическэ шынагъуэр а щIыпIэм 
балли 9-м зэрыщынэсым. Псори ауэ къэ-
гъэнауэ, абыхэм зэкIэлъхьэужьу къащхьэ-
щытт километрищкIэ зи щхьэщыгум уэсыр 
Iуву телъ бгыхэр. 

Ихъуреягъыр щымт, жьы къабзэ къыще-
пщэрт, мащIэу укъекIуэтэхмэ, джабэ гъу-
щэхэм рододендрон дыщафэхэр щыгъа-
гъэрт. Бгы лъащIэрти, уэздыгъей лъагэ-
хэм рэ тхуейхэмрэ къапих мэ гуакIуэр 
дэнэкIи щызэбгрихырт. Апхуэдэу псы 
ежэх хэр къулейт бдзэжьей зэмылIэужьы-
гъуэхэмкIэ. Мэз Iувхэм щIэст мыщэхэр, 
бжэнхэр, изюбрхэр, щыхьхэр, дзыдзэхэр, 
кIэпхъхэр. ЩIыпIэм иIэжт езым и къэкIы-
гъэхэри: лъэнтхъуий щIыхухэр, щIыпIэ-
щIыпIэхэм Iуву щызэхэт жыг къуацэхэр, 
ирисхэр, шынэ-шынэхэр. 

Гъатхэм БАМ-м и хъуреягъым и теплъэр 

зэуэ ихъуэжырт: сопкэ лъагэхэр тхьэм-
былыфэ дахащэ щIэхъукIырт дэнэкIи щы-
куэд удз пхъашэ лъахъшэхэм я гъэгъэ-
гъуэм. Байкал-Амур щIыналъэм щIыма-
хуэр щыткIийт, гъэмахуэр щыжьэражьэт, 
къум щIыпIэхэм щызекIуэ дуней щытыкIэм 
техьэу. А ухуэныгъэ иным пэрытхэм я дэт-
хэнэми а зэманым шэч къытрихьэртэ-
къым зэгуэр абыхэм я гуащIэр зыхалъхьа 
лэжьыгъэм и фIыгъэкIэ щакIуэхэм я лъа-
гъуэрэ мэз псэущхьэхэм я лъэкъуампIэрэ 
фIэкIа здэщымыIа а щIыпIэ нэщIым цIыху 
куэд щыпсэу къалэшхуэхэр, жылэхэр къы-
зэ рыщыунэхунум, абы щыпсэунухэм щIы-
уэпс къабзэмрэ дахэмрэ яхъумэн, сыт щы-
гъуи я нэIэ тетын зэрыхуейри къагурыIуэу.

Илъэс 50 ипэкIи къэралым щащIэрт 
БАМ-р гъущI гъуэгу укъуэдия къудей мы-
хъуу, КъуэкIыпIэ Сыбырымрэ КъуэкIыпIэ 
Жыжьэмрэ я зыужьыныгъэм и къежьапIэ 
хъун зэрыхуейр. Абы папщIэ зэфIэкIыу 
яIэр ирахьэлIапхъэт а щIыпIэм къыщыщIах 
хъугъуэфIыгъуэхэм - мывэ фIамыщIым, 
гъущIым, гъуаплъэм - щелэжьын IуэхущIа-
пIэхэр ухуэн зэрыхуейм.

Урысейм и Президентым и унафэкIэ мы 
махуэхэм къэралым и Правительствэм 
 къищтащ Байкал-Амур гъущI гъуэгу иным-
рэ Сыбырым и гъуэгухэмрэ 2035 гъэм нэ-
сыхукIэ къэгъэщIэрэщIэжыным теухуа лэ-
жьыгъэм и ещанэ Iыхьэр зэраублэмкIэ 
уна фэр. 

«Абы трагъэкIуэдэнущ сом триллиони 
3,7-рэ. Къащта унафэм ипкъ иткIэ ягъэзэ-
щIэну инвестицэ пэхуэщIэхэр хуэунэтIащ 
гъуэгухэм къахэгъэхъуэным, гъуэгу 
зэхэкIыпIэщIэхэр, лъэмыжхэр, щIыщIагъ 
гъущI гъуэгухэр ухуэным, Амур псым лъэ-
мыж телъхьэным»,- жиIащ Урысейм и 
Пра вительствэм и унафэщI Мишустин Ми-
хаил.

Мы зэманым а щIыпIэм щыIэ кхъухьте-
дзапIэхэм екIуэлIапIэхэр хуащI, станцхэр, 
гъущI гъуэгу къэувыIэпIэхэр къагъэщIэ-
рэщIэж. Апхуэдэ щIыкIэм тету КъухьэпIэ 
щIыналъэм зэрызиужьым и фIыгъэкIэ 
промышленнэ IуэхущIапIэхэм я зэфIэкIым 
хэхъуэнущ, цIыху нэхъыбэ лэжьыгъэ Iэна-
тIэкIэ къызэгъэпэща хъунущ. БАМ-мрэ 
Транссибымрэ я Iэхэлъахэхэр зэIузэпэщ 
щIыным мыхьэнэ ин иIэнущ цIыхухэм я 
псэуныгъэр егъэфIэкIуэнымкIэ, щIыналъэ-
хэм, Урысеймрэ адрей къэралхэмрэ я зэпы-
щIэныгъэхэм нэхъри зегъэубгъунымкIэ.

Аращи, БАМ-м и гъущI гъуэгухэм я ухуэ-
ныгъэм пащэ. Илъэс 50 ипэкIи хуэдэу, но-
би къэралым иригъэкIуэкI лэжьыгъэ ин-
хэм зи зэфIэкI хэзылъхьэну хуей IэщIа-
гъэлIхэмрэ щIалэгъуалэмрэ а Iуэхум 
пэрыхьэнущ, япэ гъущI гъуэгу метрхэр зы-
гъэтIылъахэм я щапхъэм тету, зэи къэмыв 
мылхэм, шэдылъэхэм, псы уэрхэм, Iугъуэр 
къызыпих сопкэхэм япэуву. Япэ лъэба-
къуэр зычахэрщ нэз зимыIэ, зыхуэбгъадэ 
хъун щымыIэ гъущI гъуэгухэр щIым и  гъунэ 
КъуэкIыпIэ Сыбырымрэ КъуэкIыпIэ Жы-
жьэмрэ щызыгъэтIылъар, зэманым къи-
гъэува къалэн нэхъ ин дыдэр жэуаплыны-
гъэ хэлъу зэрагъэзэщIэным хуэхьэзыру.

ЛЪОСТЭН Музэ. Куржы щIыналъэм щы-
зекIуэ щIыпIэ фIэщыгъэ куэ-
дым я лъабжьэр адыгэбзэм 
къызэрыщежьам икIи ахэр 
щызекIуэ Куржым и Iыхьэм 
адыгэхэр зэрисам и гукъэ-
кIыжхэм щытопсэлъыхь кур-
жы щIэныгъэлI Джанашиа 
Симон. 

ТХЫДЭ пасэми иджырейми 
ущелэжькIэ, фIэщыгъэхэм 
мы хьэнэшхуэ зэраIэр IупщI 
мэхъу. А лъэныкъуэмкIэ укъе-
плъмэ, тхыдэм къыдит цIэ, 
унэцIэ, щIыпIэцIэхэм я фIы-
гъэкIэ Куржыми, Кавказ псо-
ми я тхыдэм уроплъэф. Пса-
лъэм папщIэ, Куржым лъэхъэ-
нэжьым щыпсэуахэр кърип-
щIэн папщIэ, щIыпIэ цIэхэм 
нэхърэ нэхъ тегъэщIапIэфI 
щыIэкъым. Тхыгъэхэм абы те-
ухуауэ къыбжаIэр мащIэщ. 
ИтIани, а Iуэхум щIэх-щIэхыу 
зэрызихъуэжым уегупсысмэ, 
щIыпIэцIэхэми ущагъэбэ-
лэрыгъ куэдрэ къохъу.

 ГурыIуэгъуэщ бгъэдыхьэкIэ 
Iэмалхэр зэрытIасхъэм къыхэ-
кIыу, щIыпIэцIэхэм щыуагъэ 

Налшык щыщ, и доктор 
дис сертацэм епха къэху тэ-
ныгъэхэр мы зэманым Аб-
хъаз  Республикэм щезыгъэ-
кIуэкI тхыдэдж Мэрзей Ас-
лъэнбэч Сыхъум щылажьэ 
«Лъэпкъым и дамэхэр» ка-
налым ирита интервьюм 
щы тепсэлъыхьащ абхъаз-
адыгэхэм я блэкIа жыжьэм. 
ЩIэныгъэлIым и фIыгъэкIэ, 
иджыри къэс зи кIапэлъапэ 
зэхэтха хуэгъэфэщэныгъэ-
хэм я пэжыр здынэсри къэт-
щIащ. 

ТХЫДЭ тегъэщIапIэ уиIэу, 
абхъаз-адыгэхэм я къежьа-
пIэм нэхъ ущытеп сэлъы хьы-
фынур дыкъызытехъукIахэм 
«мэуэт-синдкIэ» щеджэу щы-
та лъэхъэнэм щегъэжьауэщ, 
Мэрзейр зэреплъымкIэ. Сыту 
жыпIэмэ, пщIэ зыхуэфащэ 
тхылъхэм япэу узыщрихьэлIэр 
а фIэщыгъэхэрщ. Апхуэдэхэм 
я щапхъэщ, псалъэм папщIэ, 
археологие къэхутэныгъэхэр 
щыхьэт зытехъуэжа пасэрей 
урым щэнхабзэм къыщIэна 
тхыгъэхэр. Ауэ абхъаз-адыгэ-
хэм щIэныгъэр къемыжьэ 
щIыкIэ къызэдагъэщIа тхыдэ 
Iыхьи яIэщ, нэгъуэщI цIэ зэра-
хьэу, нэгъуэщI щIыпIэхэми зэ-
рыщыпсэуар уи фIэщ ящIу. 
Апхуэдэщ XX лIэщIыгъуэм 
къа гъуэтыжа Хьет къэралы-
гъуэм  и пащтыхь архивыр. 
Нобэр къыздэсым а зэманыр 
ди эрэм ипэкIэ III лIэщIыгъуэм 
хуахьу щыта щхьэкIэ, иджы 
къежьа радиохэкI къэхутакIуэ 
Iэмэпсымэхэм я фIыгъэкIэ 
наIуэ къэхъуащ а Iуэхугъуэхэр 
лIэщIыгъуитIкIэ нэхъ пасэу 
зэрекIуэкIар. НэгъуэщIу жы-
пIэмэ, абхъаз-адыгэхэр, аба-
зинхэр, убыххэр дыкъызыте-
хъукIа пасэрей лъэпкъыжьыр 
ди эрэм ипэкIэ V лIэщIыгъуэм 
нэс мэIэбэ. А зэман дыдэрщ 
щыпсэуар адрейхэм нэхърэ 
нэхъ пасэу цивилизацэ зы-
гъэува шумерхэри. А псом 
 къикIращи, абхъаз-адыгэ хэм-
рэ шумерхэмрэ зэлъэхъэ         
нэ гъущ. 

- Иджырей Тыркум хыхьэ 
щIы пIэ щхьэхуэм ятIэ пхъэб-
гъухэм тету пасэрей къэралы-
гъуэм и къэрал дэфтэрхэр XX 
лIэщIыгъуэм и 40 гъэхэм къы-
щагъуэтыжауэ щытащ, - дигу 
къегъэкIыж Мэрзейм. - Ахэр 
зэрытхар индо-европеибзэу 
къыщIэкIащ, «неситхэм я бзэ» 
хужаIэ абы иджыри. Ауэ я щы-
хьэрым зэреджэр Хьэттусэт, 
езы къэралым и цIыху хэми 
«Хьэт къэралым щыщхэр» 
зыхужаIэжырт. ЩIэныгъэлI-
хэм а къагъуэта щэнхабзэ-
щIэм «хьет цивилизацэ» фIа-
щыгъащ. АрщхьэкIэ зэман 
докIри, абдежым къыщагъуэ-
тыжа ятIэ пхъэбгъухэм бзитI-
кIэ ятха дэфтэрхэр яхэлъу 
къы щIокI. Языныкъуэ тхы-
гъэхэр индоевропей лъабжьэ 
зиIэ, зи гугъу тщIа хьет-неси-
тыбзэмкIэ тхат, адрейхэр – 
ямыцIыху бзэ гуэркIэ. Япэрей 
бзэм къеджа Грозный Бедр-
жихрэ адрей щIэныгъэлI хэм-
рэ къыкъуэкIыжа «бзэ щIэр» 
яджа нэужь, ар Кавказ Ищ-
хъэрэмрэ Курытымрэ щы-
зекIуэхэм я благъэу къы-
щIэкIащ. Зэрыхуагъэфащэм-
кIэ, ди лъабжьэр зэтпх  хьэтхэм 
индоевропеибзэкIэ  псалъэ 
лъэпкъышхуэ гуэр з ы    зэ ман 
къахыхьэри, бжыгъэкIэ зэ ры-
нэхъыбэм къы хэкIыу, хэку-
рыс хэр ирагъэкIуэтащ. Ауэ 
езы хэгъэгум и бзэр дэфтэр-
хэм, дин хуэIухуэ щIэ хэм къы-
щагъэсэбэпу къэнати, арат 
къэрал дэфтэрхэр бзитIкIэ 
щIатхар. 

А къэхутэныгъэхэм ипэ хьэт-
хэр Азие ЦIыкIум къиIэпхъу-
кIыу, Кавказ Курытымрэ Ищ-
хъэрэмкIэ къэкIуэтауэ я гу-
гъэу щытащ, домбеякъ лъэ-
хъэнэм зэфIэува «Мейкъуапэ 
цивилизацэ» жыхуаIэ щэнхаб-
зэ лъагэр къыздахьу. Иджы 
щIэ ныгъэлIхэм хуагъэфащэ а 
пасэрей абхъаз-адыгэбзэкIэ, 
хьэтыбзэкIэ псалъэу щыта 

Осетие Ищхъэрэ - Аланием щыщ щIалэгъуалэм ящыщу 
кIуэ пэтми нэхъыбэ щIыпIэ жыжьэхэм зэрыIэпхъуэр, абы 
щхьэусыгъуэ хуэхъухэмрэ щытыкIэм икIэщIыпIэкIэ зы-
гуэр ещIэн зэрыхуеймрэ щытепсэлъыхьащ иджыблагъэ 
республикэм и Парламентым и зэIущIэм. 

ПЭЖЫР жыпIэмэ, щIалэгъуалэм Хэкур зэрабгынэр 
гукъеуэу  къыщалъытэр Осетием и закъуэкъым. Зызэман 
Кавказым, я лъэпкъымрэ къупщхьэмрэ зэса адэжь щIына-
лъэм щыпсэун папщIэ, мэзхэм, къуакIэбгыкIэхэм зыща-
гъэпщ кIуныр, уеблэмэ нэгъуэщI кавказ лъэпкъым яхэ-
шыпсыхьыныр Хэкур яфIэкIуэдыным нэхърэ нэхъ бэлыхь 
цIыкIуу къэзылъытэу щыта бгырысхэр иджы жыджэру хамэ 
къэралхэм мэIэпхъуэ. «Осетием икIыу Америкэм Iэпхъуахэм 
я бжыгъэр миным фIэкIри, минипщIым щхьэдэхащ, - жеIэ 
осетин блогер Пухаев Алик. – Сэ зыри жысIэнутэкъым щIа-
лэгъуалэр, япэм ещхьу, илъэс зыбжанэкIэ зыщIыпIэ щыла-
жьэу, ахъшэ зэхуахьэсу, иужькIэ къагъэзэжу я насыпыр Хэ-
кум щаухуэн папщIэ ежьэу щытамэ. Ауэ иджы Iэпхъуэхэм 
къа гъэзэжын Iуэху зэрахуэркъым. Хъыбар зэхэтхыжхэм яте-
пщIыхьмэ, псалъэм папщIэ, Америкэм щыIэ Чикагэ къалэм 
апхуэдизкIэ осетин куэд, псом хуэмыдэу Алагир щыщу, Iэп-
хъуащи, зи сабийхэр пщIантIэм къыдэзыш анэхэр осетиныб-
зэкIэ зэпсалъэу апхуэдэщ». 

Пухаевым и Iуэху еплъыкIэр цIыху щхьэхуэм и гукъеуэу 
 къанэмэ, лъэпкъыр зытекIуадэ бэлыхьым езым бгъэдэлъ 
къарумкIэ пэщIэувэну мурад ищIащ щIэх-щIэхыу зи жэр-
дэмхэмкIэ утыку къихьэрей Парламентым и депутат Дида-
ров Сослан: 

- Сэ сызэрыщыгъуазэмкIэ, Сахалин щыпсэу ди лъэпкъэгъу  
хьэрычэтыщIэ Тадтаев Аслъэн деж щэ бжыгъэкIэ цIыхухэр 
мэIэпхъуэ. Сыт щIэIэпхъуэр? ЛэжьыгъэкIэ къызэрагъэпэщ, 
я псэупIэр пщIэншэщ, махуэм щэ и уасэр ирамыту щагъа-
шхэ, гъащIэм лъабжьэ зэрыщигъэтIылъын IэмалыфIхэр 
къы хуагъэлъагъуэ. ИтIани, сэ сызэреплъымкIэ, мы рес-
публикэм къэрал унафэ щызыгъэзащIэхэм ди къалэн нэ-
хъыщхьэр цIыхухэр Сахалиным, Америкэм е нэгъуэщI щIы-
пIэ щIэIэпхъуэн щхьэусыгъуэ ямыIэу тщIынырщ, гъащIэр 
мыбдежым зэрыщытыпхъэу щызэтедухуэнырщ. Сэ си ныб-
жьым ит, илъэс 30 иримыкъуа цIыху куэд дыдэ Америкэм 
Iэпхъуащ. Языныкъуэ къулыкъущIэхэм жаIэ хабзэщ: «Дэ ди 
цIыхухэр лэжьэну хуейкъыми аращ Хэкум щIикIыр». Апхуэдэ 
гуэри уримыхьэлIэу жысIэнкъым, ауэ мы зи гугъу сщIы щIа-
лэгъуалэм ар яхужыпIэфынукъым. Дауэ жэщи махуи ма-
шинэшхуэм ису гъуэгу тетхэм, машинэхэр ятхьэщIу лажьэхэм 
щхьэхынэкIэ узэреджэнур? Дунейм теткъым ахэр зыпэ-
рымыхьэ лэжьыгъэ! Сыт щIэлажьэр? Гугъу зэрызрагъэхьым 
улахуэфI къызэрыпэкIуэнур ящIэри! Къысхуэвгъэгъу, ауэ 
абыхэм илъэс зытIущ фIэкIа дэмыкIыу, Владикавказ, Мэзкуу 
фэтэрхэр къыщащэхуф, я адэ-анэм машинэ тыгъэ хуащIыф, 
апхуэдэ щапхъэхэр мащIэкъым. Щхьэусыгъуэ куэдыIуэ 
щыIэщ цIыхухэр мы щIыпIэм иIэпхъукIыным тригъэгушхуэу. 
Мес, нэхъыжьхэр къыдоупщI: сыт гъащIэм ехъулIэныгъэу 
къыщыплъытэ хъунур, жаIэри. Сэ сызыщIэхъуэпсри ехъу-
лIэныгъэу къэслъытэнури зыщ: Осетием къыщалъхуа, ща-
пIа щIалэ-хъыджэбзхэм Осетием сиIэпхъукIарэт жамыIэн 
хуэ дэу, ди псэукIэр зэтедухуэнырщ. Осетием зыщиузэщIыну 
хуейуэ  щрет осетин щIалэр, и къэшэныр мыбы къыщигъуэ-
тыж рэ унагъуэ щиухуэу, бын къыщIэхъуэр щипIу, Хэкум лъа-
бжьэ щигъэтIылъыну нэхъ къыщищтэу. Зи щIалэгъуэ цIыхум 
и хъуэпсапIэ псори Осетием епхауэ тхуэщIыныр си гуращэщ. 
ИтIанэщ дэ тхуэдэу къулыкъу зезыхьэхэм я къалэныр 
ягъэзэщIауэ, зыгуэр яхузэфIэкIауэ зыкъыщалъытэжып-
хъэр. Хамэ къэралхэм зыгъэпсэхуакIуэ ирекIуэ, ауэ я на-
сыпыр Осетием епхауэ къренэ! Сэри сыхуейщ зэгуэр Амери-
кэм сыкIуэну. Ауэ сыщIыхуейр тхьэмахуэ зы-тIу зыщыс-
плъыхьу, ди псэукIэхэр зэслъыту, си къэухьым зезгъэужьын 
къудей папщIэщ. Сэ сыхуейкъым абы сыщыпсэуну. Шэч 
къытесхьэркъым Америкэм Iэпхъуа ди лъэпкъэгъухэм я нэ-
хъыбэми Осетием щыпсэуну нэхъ къызэращтэнум. Дэтхэнэ 
зыри мыбы нэхъ щотынш. Мыбы Iыхьлыхэр щопсэу. Гуп-
сысэкIэкIэ ущызэтемыхуэ къэхъуу щытми, ар къыбдалъхуа 
гупсысэкIэщи, узэгурыIуэжыну гугъукъым. Дэтхэнэ зыри 
хуейщ  мыбы щыунэну. Ди щIыуэпсым и дахагъыр, хьэуар, 
шхыныр, бгыхэр – Осетием сытри щытелъыджэщ, дэбгъуэн 
щымыIэу. Сыт-тIэ цIыхухэр мин пщIы бжыгъэкIэ мыбы 
щIиIэпхъукIыр? ДызыщыукIытэн щыIэкъым. Дэр-дэру жэуап  
къэдвгъэгъуэтыж». 

Пухаевымрэ Дидаровымрэ зытепсэлъыхь щытыкIэм и 
курыкупсэм дэри дитщ, ар кавказ республикэхэм ди зэхуэдэ 
гукъеуэщ. Шэч хэлъкъым Сослан зыхуигъэувыж упщIэхэм 
хуэдэ дэтхэнэ зы къулыкъущIэми зритыжын зэрыхуейм. 
Абыхэм я къалэн нэхъыщхьэр цIыхухэм я Iуэху дагъэкIы-
нырщ. Сыкъыщалъхуа щIыналъэм си щхьэ зэрыхуэзгъэфа-
щэм хуэдэу сылажьэрэ сышхэжу сыщумыгъэпсэуфынумэ, 
сыт и мыхьэнэр си псэукIэр зэрызекIуапхъэ хабзэхэр уэ 
дзыхь зэрыпхуэсщIам? 

Ауэ Iуэхум нэгъуэщI зыгуэри хэлъщ. Ар «зыхуейр къа-
лэжьыжыфу» ягъасэ щIалэгъуалэм адэ-анэ къалэни, хабзэ 
Iуэхуи къащытемыхьэлъэ хамэ псэукIэр нэхъ къызэра-
щтэрщ, я Iыхьлыхэм яхуэгъэзауэ я гум къыщыушыпхъэ 
гурыщIэхэр зэраIэщIэхурщ. «ЛIо мыбы щыIэр?», «Абы нэ-
хъыбэ къыщыболэжь», - аращ «Щхьэ фыкъэмыкIуэжрэ?» 
упщIэм къыпэкIуэ жэуапу зэхэтхыр. «ЛъэпкъгъэкIуэд зра-
щIылIа, я Хэкум ирахуа лъэпкъым укъытехъукIауэ, дауэ хамэ 
къэралым ущыпсэуныр уи гукъыдэжкIэ къызэрыхэпхэнур?» 
упщIэри хэт зыхуэбгъэзэнур? Хьэмэ сыт хуэдэ зэман адыгэр 
ныбаблэу щыщытар, къыхэхъуэ мылъкум нэхърэ нэхъ 
къыфIэIуэху щымыIэжу? Ди Хэкур апхуэдэ дыдэу мыхьэ-
нэншэу щытамэ, мин бжыгъэкIэ хамэ щIыпIэхэм къикIа 
лэжьакIуэхэмрэ еджакIуэхэмрэ исынтэкъым. 

лъэпкъыжьыр Азие ЦIыкIуми 
хы ФIыцIэ IуфитIми зы зэ-
маным къриубыдэу щыпсэ-
уауэ. Хьэтхэм я ищхъэрэкIэ 
иджыри «кашкэхэр» жаIэри я 
благъэ лъэпкъ щыIащ. Ауэ 
хьэтхэм абыхэм нэхърэ нэхъ 
псынщIэу заужьыну Iэмал 
яIащ, къэралыгъуэ, пащты-
хьы гъуэ, тхыгъэ нэхъ пасэу 
зэрагъуэтам къыхэкIыу. Каш-
кэхэр «дзэм егъэщIылIа демо-
кратие» жыхуаIэ зыужьыны-
гъэм нэсауэ арат. ИужькIэ 
адыгэхэм ягъуэтыжа «касог» 
цIэр а «кашкэхэм» зэреджэу 
щытам ирапх. 

Аслъэнбэч зэрыжиIэмкIэ, 
мы хуэгъэфэщэныгъэхэр зэ-
ры пэ жым я щыхьэту къоув 
Мейкъуапэ и Iэгъуэблагъэм 
къыщагъуэта кхъэлъахэхэм 
къы щIахыжа хьэпшыпхэр. 
«Мейкъуапэ цивилизацэ» жы-
хуаIэ щэнхабзэр 1897 гъэм 
Санкт-Петербург университе-
тым щыщ Веселовский Нико-
лайщ къызэIузыхар, Мей-
къуапэ деж пщыуэ е пащтыхьу 
щытауэ зыхуагъэфащэ цIы-
хуш хуэ гуэр щыщIалъхьауэ 
къихута иужь. МетрипщI зи 
лъагагъ кхъэлъахэм езы 
пщымрэ абы и щхьэгъусэу 
щытауэ зыхуагъэфащэ цIы-
хубзитIымрэ нэмыщI, хьэп-
шып 1500-м щIигъу къыщы-
щIахат. Псом хуэмыдэу къэху-
такIуэхэм я гулъытэр ихьэхуат 
зэман кIыхькIэ шэтырхэм я 
щIэгъэкъуэну щытауэ къа-
фIэщIа, дыщэмрэ дыжьы-
нымрэ къыхэщIыкIа, вы цIыкIу 
гъэщIэрэщIахэр къызыхэIу-
щIыкIа бжьамий цIыкIуи 8-м. 
Иджырей къэхутэныгъэ Iэ-
малхэм я фIыгъэкIэ, абыхэм, 
япэрауэ, ерыскъыхэкI гуэр зэ-
ракIэрылъыр къыщIэщащ. 
ЕтIуа нэрауэ, апхуэдэ дыдэ 
ткIуа ткIуэ лIэужьыгъуэ шумер-
хэм дежи къащыIэрыхьауэ 
зэрыщытар къащIэжа нэужь, 
нэхъапэIуэкIэ зэрагъэуIуа хуэ-
гъэфэщэныгъэ псори лъэлъэ-
жащ. Шумерхэм тхьэхуэпщы-
лIыкIэ Iэмал щхьэхуэхэр яIэт, 
жаIэ, ар зэфIэкIа нэужь, 
махъ сымэм ещхь гуэр тра-
фыхьыжу. Абы и кIытэ ды-
джыр жьэ кIуэцIым мыкIуэн 
папщIэ къагъэщхьэпэу арат 
шыбзэ хуэдэу а махъсымэр 
зэрыраф бжьамий цIыкIухэр. 
Мейкъуапэ деж къыщагъуэ-
тыжахэми шумерхэм къащIэ-
на хьэкъущыкъухэми зэщхьу 
якIэрылът а махъсымэхэкI 
лIэу жьыгъуэхэр къозыгъэ-
цIыхуж пкъахуэхэр. Абы къикI-
рати, Мейкъуапэ цивилизацэр 
зэрагугъам нэхърэ зэ рынэхъ 
пасэреижым, дунейм япэу 
зыщызыубгъуа шумер циви-
лизацэм зэрилъэхъэнэгъум 
шэч хэмылъыж хъуащ. Пэжыр 
жыпIэмэ, апхуэдэ хуэгъэ фэ-
щэныгъэхэр Инджы лым къы-
хэщыж Ибрэхьим бегъым-
барым епха хъыбархэми уа-
гъэщIырт. Иджы тхыдэ къэху-
тэныгъэхэми а Iуэхум теухуауэ 
гуитIщхьитIыгъэ къып хуа гъа-
нэркъым, сыту жыпIэ мэ, Иб-
рэхьим лъапIэр шумерхэм я 
къалащхьэ Ур зэрыщып сэуар 
къызыхэщ тхыгъэхэр мащIэ-
къым. 

- Хэти зэрищIэщи, тхыдэ 
къэху тэныгъэхэр зэи я пIэ ит-
къым, - чэнджэщ къыдет Мэр-

зейм. - Аращи, мыпхуэдэущ 
зэрыщытар жыпIэу, зыри 
ткIийуэ умыукъуэдиймэ, нэ-
хъыфIщ. Хьэтыбзэр абхъаз-
адыгэбзэм зэрещхьыр зэхэкIа 
нэужь, «зэгъэпщэныгъэ бзэ 
щIэныгъэ» къудамэр къызэ-
зы гъэпэща щIэныгъэлI Ива-
нов Георгий, хьэтыдж Ар-
дзинбэ Владислав, бзэ 200-м 
нэс зыщIэу щыта Старостин 
Сергей, хамэ къэрал щIэны-
гъэлIхэм ящыщу Камменху-
бер Аннелиз сымэ абы щы-
хьэт техъуэ щапхъэхэр иджы-
рей абхъаз-адыгэбзэм е убы-
хыбзэм къыщагъуэтащ. 
Пса лъэм папщIэ, «щыблэм и 
тхьэ» жаIэу зи цIэ къраIуэ 
хьэтхэм я Уащхъуэри абхъаз-
адыгэхэм я Уащхъуэри зыщ, 
абы мызэ-мытIэу куэд тепсэ-
лъыхьащ. 

АдэкIэ Мэрзей Аслъэнбэч 
щыгъуазэ дещI Мейкъуапэ 
цивилизацэм къыкIэлъыкIуа 
«дольмен (испы унэ) щэнхаб-
зэкIэ» зэджэм. Мейкъуапэ 
щэнхабзэм и зыубгъупIэр 
хуэм-хуэмурэ Дагъыстэным 
нэс зызыукъуэдия Псыжь и Iэ-
гъуэблагъэрт. «Испы унэ щэн-
хабзэр» абы и ужьым итщ. XIX 
лIэщIыгъуэм абы зиубгъуащ 
Очамчирэ (Абхъаз Республи-
кэ) щегъэжьауэ Къэбэрдей-
Балъкъэрым нэс. Пасэрей аб-
хъаз-адыгэхэри убыххэри а 
«испы унэ щэнхабзэм» хиубы-
дащ. 

ГъэщIэгъуэныр абдежым 
щиухыркъым. КъызэрыщIэ-
кIымкIэ, индоевропей щэнха-
бзэр къемыжьэ щIыкIэ, «ис-
пы унэ щэнхабзэм» Европэми 
зыщиубгъуауэ щытащ иджы-
рей Португалие, Испание къэ-
ралхэм. Баскхэр абыхэм къа-
щIэна лъэпкъыжьу хуагъэфа-
щэ. Абдежым къикIри, испы 
унэхэр Кавказым къэсащ. Да-
уэ ар зэрыхъуар жыпIэмэ, а 
лъэхъэнэм зи гугъу тщIы 
лъэпкъхэр хы гъуэгукIэ тыншу 
зэлъэIэсырт. Машинэ щы-
мыIа щхьэкIэ, хым тет кхъухь-
хэм жыжьэр псынщIэу гъунэгъу 
къащIыфырт, абы и фIы-
гъэкIэ щэн-щэхуэным хъар-
зынэу зиужьат. Кавказым 
ира шырт фо, шэху, пщылIхэр, 
гъавэ. Пасэрей алыджхэм 
Кавказым гъавэ кърамышмэ, 
я щIыналъэр гъаблэм иубыду 
щытащ. А псор щхьэусыгъуэ 
хуэхъуащ Кавказым - пасэрей 
алыджхэм, езыхэми – па-
сэрей Кавказым щызекIуа 
щэн хабзэм ижь къащIиху-
ным. Ди IуэрыIуатэхэр зэпэ-
джэжу зэрыщытым ари уи 
фIэщ ещI. 

Ди жагъуэ зэрыхъущи, Мэр-
зейм и гупсысэ щIэщыгъуэ-
хэмрэ хъыбар гъэщIэгъуэн-
хэмрэ дэдмыгъэхуIауэ жытIэ-
жыну газетым Iэмалышхуэ 
къы дитыркъым, зи гугъу 
тщIыр дигу нэхъ къинахэрщ. 
Ауэ журналистым и упщIэхэм 
жэуап щритым, щIэныгъэ-
лIым псори къызэрызэщIи-
убыдэжа гупсысэм апхуэдиз-
кIэ и чэзущи, а зым фыхэдгъэ-
кIыжынкъым.

«Абхъаз-адыгэхэр дунейр 
къызэрыунэхурэ нэхъ пасэу 
зэфIэува лъэпкъхэм язщ, - 
жиIащ Мэрзей Аслъэнбэч. – 
Дэнэ нобэ шумерхэр здэ-
щыIэр? ЩыIэжкъым. Пасэ-
рей урымхэм, ассирийхэм 
 мащIэ-куэдми, зыгуэрхэр 
къа  щIэнащ. Ауэ щыхъукIэ, 
аб хъаз-адыгэхэр нобэр къыз-
дэсым тхыдэкIэ дыщызэфIэу-
ва щIыналъэхэм дисыжщ, ди 
эрэм ипэкIэ дызэрыпсалъэу 
щыта бзэхэм дропсалъэ, абы 
и къудамэхэм зэхъуэкIыныгъэ 
гуэрхэр яIэу щытми». 

Дэхуэхауэ, зызыужьахэм 
къа кIэрыхуауэ, къэкIуэну щIа-
гъуи зимыIэ лъэпкъым щыщу 
зыкъызыщыхъуж цIыхум 
дежкIэ мыпхуэдэ псалъэхэр 
уа сэ зимыIэщ. Апхуэдэ 
гъэгуш хуэкIэ Iэзагъыр езы 
щIэ ныгъэлIым фIыуэ зы-
хищIыкI блэкIамрэ и нобэрей 
дуней тетыкIэмрэ къызэрыхи-
хари уолъагъу. 

Махуэ зыбжанэ дэкIмэ, на-
къыгъэм и 30-м, Абхъаз Рес-
публикэм гуманитар къэхутэ-
ныгъэхэмкIэ и институтым эт-
нологиемкIэ и къудамэм 
 Мэрзей Аслъэнбэч утыку 
къыщ  рихьэнущ «Адыгэхэм я 
дзэ хуэIухуэщIэхэмрэ абыхэм 
курыт лIэщIыгъуэм и 30 
гъэхэм щегъэжьауэ нобэр 
къыздэсым зэрызахъуэжам-
рэ» доктор диссертацэр. Шэч 
закъуи къытетхьэркъым ди 
хэкуэгъум ар ехъулIэныгъэш-
хуэкIэ зэрызэфIигъэкIынум. 

куэдым ухуашэнкIи зэрыхъуну-
ри. Ар къыпщымыщIын щхьэ-
кIэ, фIэщыгъэхэр зэрызэ хэлъ 
Iыхьэхэм еплъын хуейщ. 

КъухьэпIэ Куржым нэхъ щы-
зекIуэ щIыпIэцIэхэм я зы лIэу-
жьыгъуэщ «псэ»-кIэ иуххэр. 
Псом япэ абыхэм хэбгъэхьэ-
фынущ Гурием щыIэ «Супсэ» 
псыежэхыр. Ар къыхэдгъэщ-
хьэхукIыным дрихулIащ псы-
ежэхыр къыщыщIэж «Суре-
би» къуажэм и цIэм. Иджыри 
- «Никопсие», е, нэхъ пэжу 
жыпIэмэ, «Никопси» цIэри 
къыхощ Куржым и тхыдэм. 
Абы щхьэкIэ нобэми «Ни-
чепсухо» жаIэу къокIуэкI. Абы 
и къежьапIэм и ищхъэрэкIэ 
«Псыкупс» псыежэхри щыIэщ. 
Аращи, «псэ» формантым 
псы цIэхэр къегъэхъу. Абы шэч 
хэлъкъым. Апхуэдэ дыдэу, 
шэч къытетхьэркъым а пса-
лъэпкъ Iыхьэр адыгэбзэм 
къы зэрыхэкIам, «псы», 
«псыежэх» мыхьэнэр иIэу. А 

«псы» Iыхьэр пытщ иджырей 
Адыгэ Хэкум ит псыежэх 
куэдым я фIэщыгъэхэм. 

Иджыри гу лъыттащ а 
Супсы район дыдэм «къуэ» 
формантым узэрыщыхуэзэм. 
А Iыхьэр зыхэт фIэщыгъэхэр 
Хино-Дагвэ бгым деж щыIэщ. 
Иужьрей къэхутэныгъэхэм 

Доцент Цинцадзе Иасе хъы-
бар къыдигъэщIащ Гурием 
«Бэрыкъуэ» и цIэу псыежэх 
цIыкIу зэрыщыIэмкIэ. А 
«къуэ»-ри адыгэбзэм къыхэ-
кIауэ худогъэфащэ.

Аращи, ди дежкIэ IупщI 
 хъуащ Куржы КъуэкIыпIэм 
узыщрихьэлIэ щIыпIэцIэхэу 
«къуэ»-кIэ иуххэр адыгэбзэм 
къызэ рыхэкIар. Худогъэфа-
щэ куэд дэмыкIыу адыгэбзэм 
ещанэ псалъэпкъ къыхэт-
хутыкIыну, ар «пэ»-ращ. А 
пса лъэм и мыхьэнэ нэхъыщ-
хьэр - «пэщ», ауэ нэгъуэщI 
мыхьэнэ куэди къызэщIе-
убыдэ, псалъэм папщIэ, 
«псым и кIэ, и пэ». Адыгэбзэр 
зи лъабжьэ а фIэщыгъэхэр 
щыхьэт наIуэ мэхъу зэман 
пасэм а щIыпIэхэм адыгэхэр 
зэрисамкIэ. 

наIуэ къащIащ зи гугъу тщIы 
псалъэ Iыхьэхэм нэгъуэщI 
щIыпIэхэми узэрыщрихьэ-
лIэр: Бокъуэ – Рачи, Акъуэ, Аб-
закъуэ – Абхъаз щIыналъэм. 

«ЦIыхум зэ нэплъэгъуэкIэ къыхузэщIэ мы къуэным хуэдизт километр 3000-м 
 щIигъу зи кIыхьагъ щIыпIэр. ЩIы хъурейр IупщIу уэзыгъэлъагъу оптикэкIэ узэда 
космонавтми 1974 гъэм зи ухуэныгъэр иджыри ямыубла Байкал-Амур гъущI гъуэгу 
ин укъуэ дияр къызэрилъагъунур гъуни нэзи зимыIэ щIыуэпс Iэлут: сопкэ абра-
гъуэхэм къаувыхьа Ленэ и псыщхьэ нуру зэщIэблэр, ущызэкIэщIэплъу къабзэ Ние, 
хъущIэу ирихьэх Киренгэ, Кунерма щIыналъэм и гуэл хъурейхэмрэ «Байкал Ищ-
хъэрэ» Iуащ хьэмрэ я адрыщIкIэ къыщызэIуих Байкал гуэл щхъуантIэр - абыхэмкIи 
иухыркъым а щIыналъэ жыжьэм и псы ежэх хэмрэ гуэлхэмрэ. Ахэр апхуэдизу а 
щIыпIэм щыкуэдти, лъэмыжхэр тезылъхьэ ухуакIуэхэр а щIыпIэм зэреджэр «гъущI 
гъуэгухэмкIэ зэпха лъэмыжт» - а псалъэхэмкIэ иублауэ щытащ къэралым и ухуэны-
гъэ нэхъ ин дыдэр зи нэкIэ зылъэгъуа, абы теухуа япэ фотоочеркхэм ящыщ зыр зи 
Iэдакъэ къыщIэкIа Лехмус Альберт.

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-

(жэуап зыхь секретарь), Къардэн 

жэуап зыхь секретарым и къуэ-
дзэ ДыщэкI Соня, корректорхэу 
Инэрокъуэ Азэмэт (1, 3-нэ нап.), 
Нэужьокъуэ Заирэ (2, 4-нэ нап.), 
корректорхэм я дэIэпыкъуэгъу Ел-
мэс ФатIимэ.

КомпьютеркIэ газетым и теп-
лъэр ящIащ Дол Маринэ, Мэлба-
хъуэ Анжелэ.

Сурэтхэм елэ жьар Бицу Жан-
нэщ.

Къэбэрдей-Балъкъэрым 
щыIэ МВД-м щызэхалъхьэ-
жащ «Полицейский дядя 
Стёпа» сабий творчествэм-
кIэ урысейпсо зэпеуэм и 
щIыналъэ Iыхьэм къри-
кIуахэр.

КъБР-м щыIэ МВД-м дэ-
лажьэ Жылагъуэ советым и 
лIыкIуэхэр хэту зэхьэзэхуэр 
ирагъэкIуэкIащ я ныбжькIэ 
гупищу гуэшауэ: илъэси 6 - 8; 
9 - 11; 12 - 14 хъухэр. 

Сабийхэм пластилин, лэч, 
пхъэрэ картонрэ къагъэсэбэ-

КлиматкIэ йоджэ щIыпIэ 
гуэрым дунейм и щытыкIэу 
къыщекIуэкIым е, нэгъуэщIу 
жытIэмэ, уэмрэ щIымрэ я 
зэблэхъукIэу илъэсым и 
кIуэцI кIэ дызыIуплъэр зы-
хуэдэм.

НАКЪЫГЪЭМ и 15-р Кли-
матым и махуэщ. Ар ягъэ-
лъапIэ экологие шынагъуэн-
шагъэр къызэгъэпэщыным 
(щIы уэпсым лей къытемы-
гъэхьэным) телажьэ къэп  -
щы такIуэхэм, дыкъэзыухъу-
реихь дунейм и щытыкIэм 
 кIэ лъыплъ IуэхущIапIэхэм я 
IэщIагъэлIхэм, щIэныгъэлI-
хэм, нэгъуэщIхэми.

Дунейм и зэблэхъукIэу гъэм 
и кIыхьагъкIэ къыщекIуэ кIым 
зыдезыгъэкIур а щIыпIэм 
щып сэу цIыхухэм я закъуэ-
къым, атIэ абдежыр зи хэщIа-
пIэ псэущхьэхэми, къуалэб-
зухэми, гъудэ-бадзэхэми, уеб-
лэмэ къэкIыгъэхэми зыда-
щIын хуей мэхъу. Арагъэнущ, 
псэ зыIут псоми (къэ кIы гъэ-
хэри ядэщIыгъуу) зы хащIэу, 
языныкъуэхэм дежи къате-
хьэлъэу щIыщIадзэр уэмрэ 
щIымрэ я зэблэхъукIэу ды-
зэсэжам дызыпэмыплъа зэ-
хъуэкIыныгъэ дызыхуэмей -
хэр къыщыхыхьэм деж. АтIэ-
ми, ди жагъуэ зэрыхъущи, 
апхуэдэ «зэщымыщхъуныгъэ-
хэр» иужьрей илъэс пщIы 
бжы гъэхэм къыщыунэхурейщ 
ЩIы Хъурейм и щIыпIэ зэ-
хуэмыдэхэм. Ахэр, шэч хэ мы-
лъу, ди планетэм и къэкIуэ -

Урысейм боксымкIэ пашэныгъэр къыщыхьыным хуэу-
нэтIа зэхьэзэхуэ Владикавказ иджыблагъэ щекIуэкIащ. 
Абы щызэхуэсащ къэралым и щIыналъэхэм ящыщу 68-м 
я боксёру 334-рэ, я ныбжькIэ илъэс 17 - 18 хъуахэу.

КЪЭБЭРДЕЙ-БАЛЪКЪЭРЫМ и щIыхьыр яхъумэу зэ-
хьэзэхуэм спортсменитху щыIащ икIи абыхэм ящыщу Ща-
уэжь Темырлан зэпеуэм и дыжьын медалыр къихьащ. Ди 
щIалэм зыкъыщигъэлъагъуэр килограмм 75-рэ хъухэм я 
дежщ, и тренерыр КIэрэф Арсенщ. 

Зэхьэзэхуэм япэ увыпIищыр къыщызыхьахэр Урысей 
 Федерацэм боксымкIэ и командэ къыхэхам хагъэхьащ, 
 къитащ Къэбэрдей-Балъкъэрым СпортымкIэ и министер-
ствэм и пресс-IуэхущIапIэм. 

АЛБЭРДЫКЪУЭ  Iэмин.

ДДи газетым и къ IыкIэл IъыкIуэ

Налшык и автовокзал №2-р здэщыта щIыпIэм деж 
къалэ жыг хадэ цIыкIу щыгъэтIысыным ехьэлIа лэ-
жьыгъэхэм щIадзэ. Накъыгъэм и 14-м щегъэжьауэ 
щэкIуэгъуэм и 1 пщIондэ ахэр щекIуэкIынущ Осе-
тинскэ, Ахъуэхъумрэ ПащIэмрэ я цIэхэр зезыхьэ уэ-
рамхэр къиубыдэу.

АБЫ къыхэкIыу, Къэбэрдей-Балъкъэрым Транспор-
тымрэ гъуэгу хозяйствэмкIэ и министерствэм республи-
кэм щыпсэухэмрэ хьэщIэхэмрэ хъыбар ярегъащIэ а 
лэжьыгъэхэр зэфIэкIыху автовокзалым къытехьэ-текIыж 
автотранспортхэр зэрызекIуэну гъуэгуанэхэм зэхъуэ-
кIыныгъэ зэрагъуэтынур. 

Бахъсэн къалэм, Бахъсэн щIыналъэм къикI транспорт-
хэр мыпхуэдэ уэрамхэр къызэпаупщIурэ вокзалыжьым 
къытехьэнущ: Мэлбахъуэм - Кировым - Ахъуэхъум я цIэ-
хэр зезыхьэ уэрамхэр - Осетинскэм - Мэлбахъуэм и цIэр 
зезыхьэр. ЦIыхухэр автотранспортым щитIысхьэнури 
къы щикIынури Осетинскэ уэрамымкIэщ - «Танк - Т34»-м и 
фэеплъыр здэщыт лъэныкъуэмкIэщ. 

Шэджэм щIыналъэм къикI автотранспортхэр вокза-
лыжьыр здэщыта щIыпIэм деж къекIуэлIэнущ Мэлба-
хъуэм - Осетинскэм - Ахъуэхъум - Кировым - Мэлбахъуэм 
я уэрамхэм тету. ЦIыхухэр абыхэм щитIысхьэнури къы-
щикIыжынури «Танк-Т34»-м и фэеплъым и гупэм дежщ.

Аруан, Лэскэн, Шэрэдж районхэм къикIхэр Осетинскэм 
- Ахъуэхъум - Кировым - Стеблинскэм - Мэлбахъуэм я 
уэрамхэрщ зэрызекIуэнур. ЦIыхухэр транспортхэм къы-
щикIынур «Поиск» тыкуэныр здэщыт лъэныкъуэмкIэщ, 
щитIысхьэнухэри «Поиск» тыкуэным и гупэм дежщ. 

УпщIэ зиIэхэр фыпсалъэ хъунущ КъБР-м Транспор-
тымрэ гъуэгу хозяйствэмкIэ и министерствэм и хэщIа-
пIэм, телефоныр - (866-2) 77-83-05.

ХЬЭЩОКЪУЭ  Алыдж.

«Тенджыз ФIыцIэм и бгырыпх» фIэщыгъэр зэрихьэу 
зауэ спорт гъуазджэмкIэ сабийхэм я урысейпсо фести-
валь тхэквондомкIэ (ВТФ - Олимп джэгухэм хыхьэмкIэ) 
Краснодар крайм и Анапэ къалэм иджыблагъэ ще кIуэ-
кIащ. Ар ирагъэхьэлIат Хэку зауэшхуэм ТекIуэныгъэ 
Иныр къызэрыщытхьрэ илъэс 79-рэ зэрырикъум икIи 
абы щызэхуэсащ къэралым и щIыналъэхэм я спортсмен 
ныбжьыщIэу 300-м щIигъу, 2011 - 2015 гъэхэм къалъхуауэ.

КЪЭБЭРДЕЙ-Балъкъэрым и командэм хэту зэпеуэм 
щызэуащ Кэнжэ къуажэм дэт «Пять колец» спорт акаде-
мием и гъэсэн Хьэщыкъуей Руслан икIи абы япэ увыпIэр 
къыщихьын хузэфIэкIащ. Килограмм 37-рэ зи хьэлъагъ хэм 
я деж зыкъыщызыгъэлъагъуэ ныбжьыщIэм зэIущIищ 
 иригъэкIуэкIати, хухаха зэманхэр и кIэм нимыгъэсу псоми 
щытекIуащ.

Къэбэрдей-Балъкъэрым и командэм гуп зэпеуэм етIуанэ 
увыпIэр щиубыдащ. Псори зэхэту медаль 33-рэ къахьащ 
республикэм икIахэм, абы щыщу 15-р дыщэу, 10-р дыжьыну, 
8-р домбеякъыу.

Къыхэдгъэщынщи, иужьрейуэ Руслан зыхэта зэхьэзэ-
хуибгъум щыщу 8-м медаль зэхуэмыдэхэр къыщихьащ. Абы 
и тренерхэр Унэжокъуэ Абдельджэбаррэ Бозиев Муслим-
рэщ.

Иджы екIуэкIа зэIущIэр къызэригъэпэщащ Урысей Феде-
рацэм зэзауэ зыхэт спорт лIэужьыгъуэхэмкIэ и федерацэм. 

КЪАНШЫУЕЙ  Алим.

Дунейм и щытыкIэнур

нум хуэмыщхьэпэн, дэри         
ды зыхуэмей зэхъуэкIыныгъэ 
«мы фэмыцхэр» къэзышэщ.

Дунейр зэрызэпIэзэрытым 
елъытащ къэралхэр ерыс-
къыхэкIкIэ къызэрызэгъэпэ-
щари, цIыхухэм яIэ псэтын-
шыгъуэр зыхуэдэри, я мылъ-
кум темыгузэвыхьынымкIи         
ар шэсыпIэщ. 

ЩIыгур, дызэрыбауэ хьэуар 
кIуэ пэтми къызэры зэщIэп-
лъэм уэгъухэр, псыдзэхэр, нэ-
гъуэщI тхьэмыщкIагъэхэр 
 къашэ, хы щхьэфэр къегъэу-
къубейри псыIур къегъэIэп-
хъуэ, ищхъэрэ, ипщэ жы-
жьэхэм илъэс мин бжыгъэ-
кIэрэ щызэтрищIа мыл 
«джей» абрагъуэхэр ягъэткIу. 
Апхуэдэуи ди планетэм деж-
кIэ хуабжьу шынагъуэщ къыт-
щхьэщыт уэгум гъуэз щхъу хь-
зехьэхэр зэрыщызэтрихьэ-    
ри. 

Зи гугъу тщIыхэр зэрыхэп-
лъэгъуэм экологхэм, щIэны-
гъэлIхэм я мызакъуэу, цIыху 
къызэрыгуэкIхэри щыхьэт те-
хъуэ зэпытщ. ИкIи, а псоми, 
Iуэхум ирипIейтей къудейкIэ 
зэрызэфIэмыкIынур къагу-
рыIуэри, къызэдыхалъхьащ 
Климатым и дунейпсо махуэ 
зыфIаща Iуэхугъуэхэр гъатхэ 
къэс егъэкIуэкIын зэры-                   
хуейр.

Тхыдэ мыжыжьэм къызэ-
рыхэщыжымкIэ, зи гугъу 
тщIы лэжьыгъэм япэ дыдэу 
зэIу хауэ щытепсэлъыхьар 
1992 гъэм Рио-Де-Жанейрэ 
ще кIуэкIа, къэрали 180-м 

щIи гъум (СССР-м хыхьэу 
щытахэри яхэту) я лIыкIуэхэр 
щызэIущIа, «ЩIым и Сам-
мит» зыфIаща зэхыхьэш-
хуэрщ. А зэхуэсым щызэ-
рихьэлIахэм Iэ традзауэ щы-
тащ ООН-м щагъэхьэзыра 
Зэгу рыIуэныгъэм, ди плане-
тэм и климатым и зыхъуэ-
жыкIэ шынагъуэм теухуам. 
Мы зэгурыIуэныгъэрат щау-
бзыхуа ри гъуэз «дыджхэр» 
дызэ рыбауэ хьэуам щы зэ-
тремыгъэхьэным пыщIауэ 
япэ дыдэу зэфIэгъэкIыпхъэ-
хэри.

ЩIым и саммитым (зи гугъу 
тщIы зэIущIэхэм апхуэдэу 
еджэ хъуащ) и ещанэ зэхы-
хьэр 1997 гъэм и кIэухым Япо-
нием хыхьэ Киото хытIыгум 
щызэхашат. Мыбдежым щы-
зэIущIахэм 1992 гъэм екIуэ-
кIауэ щыта япэ зэхыхьэш- 
хуэм къыщащтауэ щыта Зэ-
гуры Iуэныгъэм щыщIагъужат 
иужь кIэ дуней псом цIэрыIуэ 
щыхъуа Киото унафэр - къэ-
рал зызыужьахэмрэ зи эко-
номикэр зэблэкIыгъуэ лъэ-
хъэнэм итхэмрэ уэгум хау-
тIыпщхьэ гъуэзыр 2008 - 2012 
гъэхэм къриубыдэу зы мардэ 
гуэрым зэрынагъэсыпхъэм 
(1990 гъэм елъытауэ) къы щы-
хураджэ дэфтэрыр.

Илъэси 10 дэкIри, 2007 
гъэм и дыгъэгъазэм, Индо-
незием  и Бали къалэм ар-
гуэру щы зэхэтащ ООН-м мы 
Iуэхум триухуа и къы кIэ-
лъыкIуэ зэ хыхьэшхуэ. Абыи 
щхьэтечу щы тепсэ лъыхьат 
дунейм и щытыкIэм къы-
щыхъу зэхъуэ кIыныгъэ шы-
на гъуэхэм. Къэ рали 190-м я 
лIыкIуэу а зэ хыхьэм щызэIу-
щIахэм абдежым Iэ щытра-
дзащ сату-промышленнэ 
IуэхущIапIэхэм уэгум хау-
тIып щхьэ гъуэзхэр ягъэ мэ-
щIэным къыхуезыджэ ду-
нейпсо зэгурыIуэныгъэм. 

ЩIыуэпсыр хъумэныр, ды-
къэзыухъуреихь дунейр къаб-
зэу щыгъэтыныр дэтхэнэми 
ди фарзщ. Автомобилхэр 
 нэхъ мащIэрэ къэдгъэсэбэпрэ 
электрокъарур ямылейуэ ды-
мыгъэкIуэщIу, жыгыщIэхэр 
дгъэтIысрэ щхъуантIагъэми 
зедгъэубгъуу дыкъекIуэкIмэ, 
ахэр, шэч хэмылъу, сэбэпы-
нагъ ин къэзышэщ. Мы зи 
 гугъу тщIыхэр Iуэху цIыкIу-
фэкIуу къытщыхъункIи мэхъу, 
арщхьэкIэ ЩIы Хъурейм 
цIыхуу тетым апхуэдэхэр зэ-
гъэуIуауэ длэжьмэ, ахэр мы-
хьэнэ ин дыдэ зиIэу къыщIи-
дзыжынущ.

КЪУМАХУЭ  Аслъэн.

КлиматкIэ йоджэ щIыпIэ нум хуэмыщхьэпэн, дэри

пу ягъэхьэзыращ хабзэхъу-
мэхэм я лэжьыгъэм теухуа 
I эдакъэщIэкIхэр.

Къэрал кIуэцI IуэхухэмкIэ 
министру КъБР-м щыIэм и 
къуэдзэ, полицэм и полко-
вник Бахъуэ Аслъэн зи тхьэ-
мадэ, я IуэхущIапIэм дэла-
жьэ Жылагъуэ советым и 
 секретарь ШкIэжь Ирэнэ, 
республикэ ОВД-м и ветеран-
хэм я щIыналъэ IуэхущIапIэм 
и унафэщI Пыхъ МуIэед, ми-
нистерствэм и лэжьакIуэхэр 
зыхэт жюрим лэжьыгъэ нэ-
хъыфIхэр къыхихащ. 

Илъэси 6 - 8 хъухэм я деж 
бжьыпэр щиубыдащ Нал -
шык къалэ дэт прогимназие 
№34-м щеджэ Атэбий Де-
нис. 

Илъэси 9 - 11, илъэс 12 - 14 
хъу гупхэм я деж щытекIуа-
хэщ Атмурзаевэ Камилэ 
(илъэси 9, «СОШ №7», Нал-
шык къ.) Бозиевэ Малика 
(илъэс 12, Чеченов Ш. Ш. и 
цIэр зезыхьэ курыт еджапIэ, 
Къэщкъэтау).

Республикэ зэпеуэм щы-
текIуахэр Къэбэрдей-Балъ-
къэрым и цIэкIэ хэтынущ 
Мэз куу къалэм щекIуэкIыну 
кIэух зэхьэзэхуэм.   

БАХЪСЭН Ланэ.

Къэралым и командэ къыхэхам хагъэхьэ

Хьэщыкъуей  Руслан
и  дыщэ  медалыр

Я гъуэгуанэхэр яхъуэж
Тэрч къалэм Гъуазджэхэм-

кIэ и сабий школыр 2020 
гъэм къызыхуэтыншэу зэ-
рагъэпэщыжащ, «Щэнхаб-
зэ» лъэпкъ Iуэхум хыхьэу. 
Къуэн Iэсият зи унафэщI 
IуэхущIапIэм и егъэджа-
кIуэхэмрэ сабийхэмрэ я 
 ехъулIэныгъэхэм къэралми 
щIыналъэми мызэ-мытIэу 
гу къыщылъатащ. Гъуазджэ-
хэм я кIыщыр къызэрызэ-
Iуахрэ мы гъэм илъэс 65-рэ 
ирокъу. 

ЗИ тхыдэр 1959 гъэм къы-
щежьэ, къалэр зыгъэдахэ 
 гъуазджэ IуэхущIапIэр сыт и 
лъэныкъуэкIи къызэгъэпэ- 
ща иджырей еджапIэхэм 
ящыщщ. Фигу къэдгъэ кIы-
жынщи, IуэхущIапIэр 2017 
гъэм щытекIуащ «50 лучших 
детских школ искусств» уры-
сейпсо зэпеуэм. Ар я фIы-
гъэщ КъБР-м щэнхабзэмкIэ 
щIыхь зиIэ и лэжьакIуэ, мы 
школым и унафэщI къалэ -
ныр илъэс 40-кIэ езыхьэкIа, 
фортепианэмкIэ егъэджакIуэ 
Чалая Татьянэ, егъэджа кIуэ-
хэмрэ абыхэм я гъэсэнхэмрэ.

УФ-м ЩэнхабзэмкIэ и ми-
нистерствэр я дэIэпыкъуэ- 
гъуу ирагъэкIуэкI «50 лучших 
детских школ искусств» уры-
сейпсо зэпеуэр щыщщ «Ода-
рённые дети и молодёжь» 
Iуэхум. Абы хохьэ «Молодые 
дарования России», «Лучший 
преподаватель детской шко-
лы искусств» урысейпсо зэ-

Нобэ щыщIэдзауэ Налшык щызэ-
хэтынущ «Кинокавказ-2024» IV Кавказ 
Ищхъэрэ щIалэгъуалэ кинофести-
валь. «Кинокавказ» фестивалыр УФ-м 
ЩэнхабзэмкIэ министерствэм щре-
гъэкIуэкI ГъуазджэхэмкIэ Кавказ Ищ-
хъэрэ къэрал институтым. Гупыж 
зыщI псори абы фыхэтыну фрагъэбла-
гъэ.

КИНОФЕСТИВАЛЫР псом япэу зы-
хуэгъэзар режиссёр ныбжьыщIэхэращ. 
Абыхэм я дежкIэ мы зэхуэсыр Iэма-
лыфIщ Урысейм и кинематографист 
 нэхъыфIхэм ябгъэдэлъ щIэныгъэмрэ 
Iуэху бгъэдыхьэкIэхэмрэ зыщагъэгъуэ-
зэнымкIэ. Дерс зэдэIуэнухэм къыхах 
щIэныгъэм щIалэгъуалэм я зэфIэкIым 
хигъэхъуэфынущ, езыхэм я къэухьым 
зригъэужьыфынущ. 

Фестивалым жанр зэмылIэужьыгъуэ-
хэм щыщу фильм 50-м нэблагъэ ща-

гъэлъэгъуэнущ, анимацэ, документхэр 
зи лъабжьэ фильмхэр, социальнэ ви-
деороликхэр, художественнэ фильм 
кIэщIхэр жыпIэми. 

Зэхыхьэм и продюсер Челикин Артём 
зэрыжиIэмкIэ, фестивалым къекIуэлIэ-
нухэм махуищым къриубыдэу зыща-
гъэгъуэзэнущ кино зэрытрахымрэ ар 
къызэрыдагъэкIымрэ. Кинематограф 
цIэрыIуэхэм чэнджэщ иратынущ мы 
Iуэхум дихьэххэмрэ а IэщIагъэм хуе-
джэхэмрэ. «Красный квадрат» IуэхущIа-
пIэм и унафэщIым и чэнджэщэгъу Ще-
горцов Михаил итынущ «Работа с круп-
ными негосударственными инвесто-
рами и продюсерскими компаниями» 
дер сыр. Абы пищэнущ УФ-м и Кине-
матографистхэм я Зэгухьэныгъэм и 
ЩIалэгъуалэ центрым фестивалхэм - 
кIэ и унафэщI Симухин Антон. 

ВГИК-м и къудамэм и унафэщI, до-
цент Калинин Виталий итынущ «Как 

 определить потенциал будущей корот-
кометражки. Практический подход» 
мастер-классыр. Фестивалым хэтхэр  
 IущIэнущ УФ-м и цIыхубэ артист, те-
атрымрэ киномрэ я актёр, егъэджакIуэ 
Чернов Юрэ, актёр, кинорежиссёр, сце-
нарист, композитор, продюсер, музы-
кант, тхакIуэ, усакIуэ Быков Юрэ, «Ис-
пытание аулом» фильмыр тезыха про-
дюсер Найманов Магомет-Алийрэ 
 фильмым и режиссёр, актёр Iэзагъэм-
кIэ егъэджакIуэ Хъупсырджэн Зурабрэ. 

Фестивалым и программэр зэхуа-
щIыжынущ «Новый вектор российской 
киноиндустрии. Северный Кавказ» зэIу-
щIэмкIэ. Ар иригъэкIуэкIынущ про-
дюсер центрым и унафэщI, щIына-
лъэхэм я кинематографхэм я «Новый 
вектор» зэхуэсым и унафэщI Якунин 
Дмитрий.

ТЕКIУЖЬ  Заретэ. 

Гъуазджэм и кIыщ
пеуэхэри. А зэпеуэхэм илъэс 
зэхуэмыдэхэм щытекIуащ 
Тэрч къалэм ГъуазджэхэмкIэ 
и сабий школым и егъэджа-
кIуэхэмрэ гъэсэнхэмрэ.

Школым зы зэманкIэ щы-
лэжьа, нобэкIэ а Iуэхум пэрыт 
егъэджакIуэхэр щIэныгъэш-
хуэ зыбгъэдэлъщ. Апхуэдэщ 
ГъуазджэхэмкIэ Кавказ Ищ-
хъэрэ къэрал институтым 
цIыхубэ IэмэпсымэхэмкIэ и 
кафедрэм и профессор, мы 
институтым и колледжым и 
унафэщI, дунейпсо зэпеуэхэм 
я лауреат, зэфIэкI зиIэ сабий-
хэм зэрадэлажьэм папщIэ 
УФ-м и Президентым и сау-
гъэтыр зыхуагъэфэща Шэрыб 
Валерэ, КъБР-м щэнхабзэм-
кIэ щIыхь зиIэ и лэ жьа кIуэ, 
школым цIыхубэ Iэ мэ-
псымэхэмкIэ и къудамэм и 
егъэджакIуэ ЗэрамыщIэ За-
ретэ. Шэрыб Валерэрэ Зэра-
мыщIэ Заретэрэ илъэс зэ хуэ-
мыдэхэм щытекIуащ «Луч -
ший преподаватель школы 
 искусств» урысейпсо зэпе-
уэм. «Молодые дарования 
Рос сии» зэхьэзэхуэми  пашэ 
щыхъуащ школым и гъэсэн-
хэу Марыщ Дианэ, ТIымыжь 
Анзор, Тет Аскэр, Апажэ Ас-
лъэн, Багъэтыр Фаинэ, Тэрчо-
къуэ Алимбэч, Мамий Ислъам 
сымэ. 

Тэрч къалэм 1959 гъэм къы-
щызэIуаха Музыкэ сабий 
 школым фортепианэмрэ бая-
нымкIэ зэрыщрагъаджэр. 
Абыхэм щIэупщIэшхуэ яIэти, 

екIуалIэ сабийхэм я бжыгъэм 
къыхэхъуэ хъури, 1984 гъэм 
шыщхьэуIум къалэкум ухуэ-
ныгъэ щхьэхуэ къыщратащ. 
Нэхъ иужьыIуэкIэ, 2001 гъэм, 
къатищу зэтет IуэхущIапIэм и 
ещанэ къатым къыщызэIуа-
хащ цIы хубэ Iэмэпсымэхэм-
кIэ къу дамэ. 2003 гъэм шы-
щхьэ уIум къатищри школым 
ей  хъуащ. 2009 гъэм IуэхущIа-
пIэр ГъуазджэхэмкIэ сабий 
школу зэрахъуэкIыжащ, му-
зыкэ къудамэм сурэтыщI 
 гъуазджэмрэ (2005 гъэ), 
 къафэ гъуазджэмкIэ (2008 
гъэ) къудамэхэр къыщыха-
гъэхьэжым. 

ГъуазджэхэмкIэ сабий шко-
лым иджыпсту ныбжьыщIэ 
500-м щIигъу йокIуалIэ. Ахэр 
хуагъасэ фортепианэ, цIыху-
бэ Iэмэпсымэхэм, хорым хэту 
уэрэд жыIэным, къэфэным, 
сурэт щIыным. Абы къы-
щIагъэкI ныбжьыщIэхэм я 
щIэ ныгъэм щыпащэ Налшык, 
Ставрополь, Дон Iус Ростов, 
Владикавказ, Сочэ, Красно-
дар, Санкт-Петербург, Моск-
ва къалэхэм я гъуазджэ, щэн-
хабзэ еджапIэхэм. Иужьрей 
илъэсищыр къапщтэмэ, шко-
лыр къэзыуха цIыху 30-м 
нэблагъэ апхуэдэ еджапIэ -
хэм щIэтIысхьащ. Ахэр рес-
публикэм и Сабий музыкэ 
школхэмрэ ГъуазджэмкIэ са-
бий школхэмрэ щолажьэ. 
Языныкъуэхэм а школ ды дэм 
ирагъэблэгъэжурэ щагъэзэж 
щыIэщ. Апхуэдэщ Замбур 

 Маринэ, МэшылI Еленэ, Къэ-
рэшей Татьянэ, Бухъэр ФатIи-
мэ, Ашур Ларисэ, ТхьэилI Ан-
джелэ, Мэкъэней Каринэ, 
Темрокъуэ Зухра, Ирыгу Фа-
тIимэ, Токъу Иринэ, Саркисо-
вэ Марианнэ, Абазэ Мадинэ. 

СурэтыщI гъуазджэмкIэ 
шко лым и къудамэми егъэ-
джакIуэ IэкIуэлъакIуэхэр що-
лажьэ. Абы я гъэсэнхэр 
 урысейпсо, дунейпсо зэ пе-
уэхэм пашэ щохъу. Абы и 
щыхьэтщ сурэтыщI гъуаз-
джэхэмкIэ «Ан тарес» егъэ-
джэ ныгъэ центрым Гъуо Али-
хъанрэ Такъ Адиссэрэ зэры-
рагъэблэгъар. «Творческие 
вершины» урысейпсо Iуэ хум 
хэтащ Пщыгъуэш Салим. 
 Концертмейстер ныбжьы щIэ-
хэм я «Сфорцандо» дунейпсо 
зэпеуэм и лауреат хъуащ На-
куэ Ланэ. 

ГъуазджэхэмкIэ сабий шко-
лым и гъэсэнхэр гъэ къэс я 
зэфIэкI щоплъыж КъБР-м и 
цIыхубэ артист, щIэныгъэлI-
IуэрыIуатэдж КъардэнгъущI 
Зырамыку и фэеплъу къы  - 
зэрагъэпэщ «Си Хэку - си 
уэрэд» адыгэ уэрэдыжьхэм      
я фестивалым. Къэбэрдей- 
Балъкъэрым и композитор-
хэмрэ усакIуэхэмрэ къыща-
лъхуа махуэхэм ирихьэлIэу 
концертхэр ирагъэкIуэкI.

КъыжыIапхъэщ, Гъуазджэ-
хэмкIэ сабий школым и къу-
дамэ Акъбаш Ипщэм зэры-
щылажьэр. Абы цIыхубэ 
 макъамэ Iэмэпсымэхэм 
 щы хуагъасэ. Музыкэ къуда-
мэм и унафэщI Къуэдзокъуэ 
Валентинэ и нэIэм щIэт 
ныбжьы щIэхэр школ олим-
пиадэхэм зэпымыууэ пашэ 
щохъу.

БЖЬЫХЬЭЛI  Розэ.

«Кинокавказ» фестивалыр къызэIуах

«Помощь ближнему» фIэщыгъэм щIэт 
Къэбэрдей-Балъкъэр псапащIэ фондыр 
къызэрызэрагъэпэщрэ куэд щIакъым, ауэ 
ар зэрылэжьа зэман мащIэми емылъы-
тауэ, зыхузэфIэмыкI цIыху куэдым ядэ-
Iэпыкъуну хунэсащ.

ЛЪЭНЫКЪУЭ зыбжанэкIэ гуэшауэ лажьэ 
фондым (социальнэ, псэупIэ, ерыскъы хэкI-
хэр, экологие, медицинэ) и къалэн нэхъыщ-
хьэр ныкъуэдыкъуагъ зыбгъэдэлъ, гугъуехь 
пэщIэхуа цIыхухэм защIэгъэкъуэнырщ. Зэ-
гухьэныгъэм и унафэщI Дугоев Эльдар ды-
зэрыщигъэгъуэзамкIэ, фондым зэгурыIуэ-
ныгъэ ирищIылIауэ ди республикэм и адрей 
псапащIэ зэгухьэныгъэхэми ядолажьэ. Абы-
хэм ящыщщ «Волонтёры медики» фIэщы-
гъэм щIэт урысейпсо зэщIэхъееныгъэм и 

Къэбэрдей-Балъкъэр къудамэр. Ар Бэрбэч 
ХьэтIутIэ и цIэр зезыхьэ Къэбэрдей-Балъ-
къэр къэрал университетым и медицинэ 
колледжым егъэлажьэ, и унафэщIыр Къущ-
хьэ Залинэщ.

Зи гугъу тщIы фондым иджыблагъэ зэIу-
щIэ иригъэкIуэкIащ. Абы зэрылэжьа зэма-
ным ягъэзэщIа къалэнхэр къыщапщытэ-
жащ, дяпэкIэ зэлэжьынухэри щаубзыхуащ. 
Апхуэдэу унафэщIым псалъэ гуапэкIэ за-
хуигъэзащ икIи щытхъу тхылъхэр яритащ я 
япэ лъэбакъуэхэр къадэзыIыгъа икIи къа-
дэIэпыкъуа волонтёрхэм. ФIыкIэ зи цIэ къри-
Iуахэм яхэтщ зи гугъу тщIа «Волонтёры ме-
дики» щIыналъэ къудамэмрэ «Рука помощи» 
- Хьэту» псапащIэ зэгухьэныгъэм и унафэщI 
Хьэту Астемыррэ.

УРЫХУ  Астемырокъуэ. 

ПсапащIэхэм я зэфIэкIыр


